
MINUTI

Il-Minuti tal-Laqgħa Nru. 1 li saret fis-26 ta' Lulju, 1999 ġew konfermati.

  THE CHAIRMAN (Onor. Lawrence Gonzi):  Qabel nibdew bid-diskussjoni xtaqt ninforma lill-Membri tal-Kumitat  li rċevejt dawn l-ittri; l-ewwelnett l-ittra tal-Prim Ministru datata 22 ta' Novembru, 1999 fejn qiegħed jinforma lill-Iskrivan tal-Kamra li skond is-subartiklu 3 (6) ta' l-Att dwar it-trasferiment ta' l-artijiet tal-gvern, il-persuna nominata minnu biex ikun membru fuq dan il-kumitat huwa l-Ministru Francis Zammit Dimech, bħala ministru għall-ambjent, filwaqt li għandi ittra oħra datata 23 ta' Novembru mill-Kap ta' l-Oppożizzjoni fejn qiegħed jinformani li qiegħed jinnomina lill-Onor. Charles Buhagiar biex jieħu sehem f'dibattitu quddiem il-Kumitat tal-Kontijiet dwar l-Uffiċċju Nazzjonali tal-Verifika.  Fl-istess data għandi ittra ta' l-Onor. Charles Mangion li qiegħed jgħid li 

"B'riferenza għax-xogħol programmat għall-Kumitat tal-Kontijiet dwar l-Uffiċċju Nazzjonali tal-Verifika, nixtieq li nissuġġerixxi li filwaqt li nipparteċipa bi sħiħ fil-Kumitat, l-Onor. Charles Buhagiar ikun il-membru sostitut minfloki bil-vot tiegħu fix-xogħol tal-Kumitat.  Dan huwa ġustifikat minħabba l-fatt li jiena kont direttament involut matul l-1998 bħala negozjatur tal-Gvern Laburista fil-proċess ta' negozjati.  Għalhekk waqt li nagħti l-kontribut tiegħi ma nkunx qed ninfluwenza d-deċiżjoni tal-Kumitat permezz tal-vot, u hekk ikun evitat kull implikazzjoni ta' konflitt ta' interess.".

Skond il-liġi kemm il-Prim Ministru u anke l-Kap ta' l-Oppożizzjoni għandhom dritt  jinnominaw membru kull wieħed.  Issa dan ifisser li l-membri li ġew nominati huma l-Onor. Charles Buhagiar min-naħa tal-Kap ta' l-Oppożizzjoni, u l-Onor. Francis Zammit Dimech min-naħa tal-Prim Ministru.  Pero` l-Onor. Mangion qiegħed jitlob li l-pożizzjoni tiegħu tiġi sostitwita ma' dik ta' l-Onor. Charles Buhagiar, għaliex skond il-liġi l-membri nominati m'għandhomx id-dritt tal-vot.  Jiġifieri d-dritt tal-vot ta' dan il-Kumitat huwa biss għall-membri oriġinali.  Iż-żewġ persuni nominati mill-Prim Ministru u l-Kap ta' l-Oppożizzjoni m'għandhomx dritt għall-vot.  Jekk il-Kumitat jaqbel allura naċċettaw li jkun hemm is-sostituzzjoni bejn l-Onor. Charles Mangion u l-Onor. Charles Buhagiar b'mod li l-Onor. Charles Buhagiar ikollu l-vot u l-Onor. Mangion ikun il-persuna allura nnominata mill-Kap ta' l-Oppożizzjoni.   Hawn xi kummenti?  (Onor. Membri:  No)  Mela qegħdin naqblu.  

  Jiena nixtieq li issa jekk jista' jkun il-Kumitat jiddiskuti l-proċedura li se nadottaw għall-konsiderazzjoni tal-kuntratt li aħna għandna quddiemna u d-dokumenti l-oħrajn li jidhirli tqassmu lill-membri kollha ta' dan il-Kumitat.  Jiena għandi suġġeriment - pero` naturalment il-Kumitat irid jaqbel - li l-proċedura tkun li dan il-Kumitat jikkonsidra l-kuntratt artiklu artiklu, mhux sub-artiklu sub-artiklu, kif qegħdin hawnhekk u nimxu bil-proċedura li jkun hemm l-introduzzjoni u spjegazzjoni min-naħa tal-Ministru, li mbagħad tinfetaħ għall-mistoqsijiet u kummenti min-naħa tal-membri ta' dan il-Kumitat u mbagħad fl-għeluq ta' dawk il-kummenti ngħaddu għall-approvazzjoni ta' l-artiklu.  Imbagħad minn hemm ngħaddu għal artiklu ieħor.  Prattikament qed ngħid li nimxu bl-istess proċedura li nadottaw normalment fil-Kumitat tal-Kamra kollha.  Fl-opinjoni tiegħi ma naħsibx, pero' I am open to suggestions, illi għandu jkun hemm xi introduzzjoni fuq fuq dwar dan il-kuntratt imma li mmorru mill-ewwel fuq l-artikli.  Nistedinkom tagħmlu l-kummenti.

  ONOR. CHARLES BUHAGIAR:  Mr Chairman, naħseb ikun tajjeb pero` li l-Ministru jinforma lil dan il-Kumitat kif wasal għal dan il-kuntratt qabel ma nibdew nidħlu fil-kuntratt innifsu għaliex ma toħroġx mill-kuntratt innifisu dan ma joħroġx?

  THE CHAIRMAN:  Naqblu li bħala proċedura għandu jkun hemm introduzzjoni min-naħa tal-Ministru għal dak li wassal għall-kuntratt?  Għax li kelli f'rasi hu li huwa ovvju li waqt li jkun hemm l-introduzzjoni għal kull artiklu, il-Ministru stess jagħti l-ispjegazzjoni ta' dak l-artiklu u xi jkun wassal għall-artiklu f'dan is-sens, introduzzjoni ġenerali fil-bidu nistgħu nagħmluha jekk intom tridu pero` se tkun ġenerali.

  ONOR. CHARLES BUHAGIAR:  Jista' jkun hemm dettalji li jinħarġu waqt li jkun qed jitkellem il-Ministru li ma joħorġux imbagħad mill-klawsoli, ma jkunux daħlu hawnhekk.

  THE CHAIRMAN:  Jiena miftuħ għas-suġġerimenti.

  ONOR. FRANCIS ZAMMIT DIMECH:  Naturalment jiena ma nsib l-ebda diffikulta' pero` li kont se ngħid hu li jiena ppruvajt nantiċipa dan il-bżonn billi kont għamilt stqarrija fil-Parlament dettaljata u għedt preċiżament x'wassal.  Hawnhekk għandi kopja ta' l-istqarrija u jekk hemm bżonn inqassam kopja tagħha.  Jien nista' nagħmel introduzzjoni, nista' nkun fil-qosor, nista' nkun inqas fil-qosor, skond il-kumitat x'jixtieq.  Pero` infakkar li għamilt stqarrija fil-Parlament mhux tant fil-qosor fejn naħseb għedt l-informazzjoni kollha li donnu qed jitlob l-Onor. Buhagiar.

  THE CHAIRMAN:  Nistgħux forsi jekk tippermettuli, jekk hemm xi mistoqsijiet partikolari f'dan l-istadju li l-membri tal-kumitat jixtiequ jindirizzaw direttament lill-Ministru, mhux neċessarjament relatati direttament, jekk hemm xi aspett partikolari ...  Għax jien naħseb li jekk ikun hemm introduzzjoni ġenerali, prattikament se jkollna ripetuzzjoni ta' dak li diġa` ntqal a meno che m'hemmx xi punt partikolari li xi membru jixtieq iqajjem.

  ONOR. CHARLES BUHAGIAR:  Il-kuntratt hu relatat naturalment ma' ftehim bejn il-gvern u l-MIDI consortium fuq il-proġett.  Pero` imbagħad hemm aspetti oħrajn li naħseb li wieħed ikun informat dwarhom u li ma joħorġux minn dan il-kuntratt, per eżempju l-obbligi tal-gvern li daħal għalihom, meta se jiġi ffirmat dan il-kuntratt, xi jrid jipprovdi l-gvern, bħal dik li hija infrastruttura u affarijiet bħal dawn.  Dawn l-affarijiet ma joħorġux mill-kuntratt ovvjament u għalhekk xtaqt li l-Ministru forsi jirrelata ftit aktar.  

  THE CHAIRMAN:  Anke hawn jekk tippermettuli se nagħmel parentesi żgħira.  L-ewwelnett dak kollu li se jintqal f'dan il-kumitat se jiġi transcribed, jiġifieri recorded daqs li kieku qegħdin Kumitat tal-Kamra kollha.  Dik waħda.  It-tieni, jekk se nimxu b'din il-proċedura nissuġġerixxi li jekk l-Onor. Buhagiar u membri oħrajn ta' dan il-Kumitat għandhom xi punt, mistoqsijiet speċifiċi li jridu jindirizzaw lill-Ministru Zammit Dimech f'dan l-istadju mingħajr għadna ma dħalna fl-artikli partikolari, jagħmlu l-mistoqsijiet u l-Ministru jwieġeb u jagħti l-ispjegazzjonijiet tiegħu ħalli nkunu mill-ewwel dritt fuq il-punt.

  L-Onor. Buhagiar semma punt wieħed.  Hemm xi punti oħrajn?

  ONOR. CHARLES BUHAGIAR:  Il-kuntratt, bħalma għedt, jgħid u x'qed jiġi  propost bħala ftehim bejn il-gvern u l-MIDI pero` ma jgħid xejn dwar l-obbligi li għandu l-gvern jew li se jieħu l-gvern meta jiffirma dan il-kuntratt li jaf x'qed jipprovdi huwa.  Jiena xtaqt li forsi l-Ministru jinforma lil dan il-Kumitat x'inhuma l-obbligi tal-gvern, b'mod partikolari servizzi infrastrutturali li jiġu pprovduti, skond il-ftehim li ntlaħaq.  Għax dan ovvjament b'din il-parti tal-ftehim li ntlaħaq mal-MIDI, għandi nifhem li ntlaħaq dan it-tip ta' ftehim mal-MIDI, fil-fatt l-infrastruttura hija phased, jekk tara d-dokumentazzjoni kollha ssibha, pero` ma toħroġx direttament x'irid isir u forsi l-Ministru jista' jilluminana ftit.

  THE CHAIRMAN:  L-Onor. Zammit Dimech.

  ONOR. FRANCIS ZAMMIT DIMECH:  Naturalment l-obbligi prinċipali fl-opinjoni tiegħi jirriżultaw mill-kuntratt pero` nispjega forsi fil-qosor x'inhuma.  L-ewwelnett hemm l-obbligu li l-gvern jassigura l-vacant possession ta' Manoel Island u ta' Tigne`.  Dan huwa proċess li qed nikkalkulaw li jkun komplut sas-sena 2001, aħna naturalment kellna allura filwaqt li kienu għaddejjin b'diskussjonijiet mal-MIDI niddiksutu man-nies kollha li għandhom jew kellhom b'xi mod użu ta' parti jew oħra minn Manoel Island u minn Tigne`, u naturalment konna qed inżommu wkoll il-consortium MIDI nformat, fejn huwa rilevanti għalilhom, biex aħna nassiguraw li dawn l-obbligi tagħna nilħquhom.  Issa dan l-obbligu hu msemmi fil-kuntratt u hu msemmi wkoll fil-kuntest anke ta' termini ta' dati preċiżi sa meta dik il-vacant possession irridu nassigurawha għaliex il-vacant possession m'hijiex kollha jew mhux fil-partijiet kollha preżunta mad-data tal-kuntratt - fid-data tal-kuntratt qed ngħidu l-parti ta' Tigne` imma mbagħad għandek ovvjament affarijiet oħra, speċjalment Manoel Island - u l-gvern, fil-fatt użajna ħafna mill-aħħar 14-il xahar, iddiskutejna ma' dawn kollha li kellhom dan l-użu ta' partijiet minn Manoel Island jew Tigne` dwar jew x'faċilitajiet alternattivi se jingħataw jew x'kumpens finanzjarju se jingħataw jew f'xi każijiet ukoll hux se jibqgħu fl-istess sit pero` b'faċilitajiet ġodda.  Naturalment jekk se nidħlu f'dan id-dettall ukoll qed nitkellmu dwar numru sostanzjali ta' vacant possession issues.   Jekk il-kollegi f'dan il-kumitat ikollhom domandi partikolari forsi jkun aktar faċli għaliex hawnhekk għandna range vasta kif naħseb il-membri kollha tal-Kumitat jafu, anke għaliex segwew id-diskussjonijiet jew bħala membri tal-gvern għaliex jiena l-kummenti li kont ngħaddi waqt id-diskussjonijiet kienu fis-sens li jien naħseb li dan huwa kuntratt li mexa l-ewwelnett b'approach politika simili ħafna bejn iż-żewġ gvernijiet li trattawh, anzi kont nuża l-frażi li huwa kuntratt li forsi xi negozjant taħt tliet saltniet għax kien negozjat ħafna bejn l-1990 u l-1996, jiġifieri mill-bidu ...  (Interruzzjonijiet)  Iva, imma qabel imbagħad kellek nies oħra, jien qa nitkellem għal meta daħlu l-MIDI consortium.  Fil-format eżistenti ilu almenu disa' snin jiġi negozjat.  Donnu kien hemm kontinwazzjoni b'xi enfasi differenti bejn l-1996 u l-1998 u naturalment mill-1999 sal-lum u għalhekk kont nuża dik il-frażi.  

  Jiġifieri naħseb ħafna madwar din il-mejda huma konxji ta' dak li ddiskutejna imma jekk se nitkellmu fuq vacant possession issues ir-range hija mill-faċilitajiet tar-Tarzna fil-Manoel Island Yacht Yard sal-faċilitajiet sportivi, sa l-Assoċjazzjoni Sportivi Tigne`, is-Sliema Wanderers, il-Gzira Football Club u l-Boċċi Club.  Biex nieħu range oħra, ir-residenti li hemm Tigne` sa nies li għandhom attivita` kummerċjali f'Manoel Island, ir-range tinkludi nies li jagħmlu maintenance lill-jottijiet, il-Phoenicia Glass Blowers, nies li għandhom garaxxijiet industrijali, eċċ.  Naturalment kellhom isiru diskussjonijiet ma' dawn kollha u l-gvern jaf l-istrateġija li se juża ma' dawn kollha.  M'iniex  qed ngħid li hemm ftehim iffirmat ma' kulħadd imma hemm preċiż x'se jiġri fuq kull każ u għalhekk hemm it-time limits riflessi fil-kuntratt.  

  Mela l-ewwel obbligu u naħseb l-ikbar obbligu tal-gvern u ta' kull gvern li ddiskuta dan il-kuntratt kien li jassigura l-full vacant possession ta' Manoel Island u Tigne`.  Fil-każ ta' Tigne`, naturalment irrid ngħid li l-ikbar forsi break-through anke fl-aħħar 14-il xahar, kienet li mal-familji kollha li kien għad fadal jokkupaw units residenzjali f'Tigne`, ilħaqna ftehim.  Kien fadal disa' familji u mad-disa' familji kollha lħaqna ftehim li hu ffirmat, li m'mod ġenerali hu ftehim li jipprovdi li jmorru l-ewwelnett f'akkomodazzjoni temporanja u li jirċievu allura kumpens ta' l-akkomodazzjoni temporanja biex huma ma jkunux out of pocket għall-kera li qed joħorġu, sakemm ma wżawx akkomodazzjoni temporanja provduta mill-istess MIDI consortium u li mbagħad jinbnew units ġodda li huma diġa` jafu liema huma u li f'dawk il-units ġodda se jkollhom għażla; jew jiġu fihom bl-istess titolu li għandhom illum mal-gvern jew jistgħu anke jixtru u jkollhom discount naħseb favorevoli ħafna, jew iħalltu, jiġifieri jagħmlu s-snin, anke għandhom terminu sa meta jkunu bil-kera u mbagħad jekk jiddeċiedu sa ħames snin, xorta jkunu ntitolati li jixtru.  

  Naturalment jekk il-membri jkunu jridu dettalji preċiżi fuq uħud minn dawn, li napprezza minn dan il-kumitat huwa li forsi minn session għal oħra tgħiduli fuqhiex l-aktar tridu dettalji ħalli nġib id-dokumentazzjoni meħtieġa għax tapprezzaw li dawn huma dokumenti vasti ħafna.   Jiena li nista' nwiegħed pero` up front kif għamilt f'diskussjoni li kellna fuq il-Kottonera, kien ikolli anke ħafna talbiet għal dokumenti.  Kont niġbor il-lista tagħhom u fis-seduta ta' wara dejjem inġibhom miegħi.  Jiġifieri dak huwa eżempju minnhom.  

  Biex inkomplu fuq obbligi tal-gvern, naturalment hemm l-obbligu li nipprovdu s-servizzi mill-utilitajiet differenti b'mod partikolari mill-Enemalta permezz tal-Maltacom u permezz tal-Water Services Corporation.  Hawnhekk l-impenn tal-gvern kien diġa' naħseb iċċarat anke qabel l-aħħar 14-il xahar li għaddew, jiġifieri anke fi żmien il-gvern preċedenti, fejn bażikament il-prinċipju hu li tipprovdi s-servizzi meħtieġa bi spiża għall-gvern sal-point of entry, pero` naturalment l-ispiżi addizjonali biex inti mbagħad ikollok l-upgrading meħtieġ ta' l-infrastruttura upgrading fis-site stess ta' Manoel Island u Tigne` issir mill-consortium stess, bid-differenza f'dan il-każ, li saru kalkoli ta' kemm se tkun l-ispiża għall-upgrading ta' l-infrastruttura anke sal-point of entry mill-gvern jew mill-entitajiet pubbliċi u fil-pagamenti li se jsiru mill-MIDI consortium favur il-gvern, kienet saret stima fl-ammont ta' Lm5.75 miljun, li dawk li se jgħaddu mingħand il-consortium għal għand il-gvern biex jagħmlu tajjeb anke għal spejjeż li l-gvern qed jinkorri anke sal-point of entry.  U s-sistema li qed nużaw, bi ftehim anke mal-Ministeru tal-Finanzi, hi li l-Ministeru għall-Ambjent li qed jieħu ħsieb naturalment l-implimentazzjoni ta' dan il-proġett, għandu advance warrant ta' l-ammont li se jirċievi mingħand il-consortium MIDI, il-Ministeru tal-Finanzi u l-Gvern totalment, għax il-flus jgħaddu għand il-Land Department bħala proċedura normali, u aħna allura nistgħu nagħmlu l-pagamenti meħtieġa kollha, anke bil-quddiem.  Bħalissa qed tiġi mqssma lill-Membri kopja ta' l-istqarrija li jiena kont għamilt fil-Parlament fejn tajt il-background totali.  

  Imbagħad hemm it-tielet set ta' obbligi li għandu l-gvern, li huwa li sakemm il-MIDI jimxu mal-provvedimenti kollha meħtieġa tal-liġi, jinħarġu l-operating licences meħtieġa għall-components differenti tal-proġett.  Kif nafu l-proġett jinkludi hotel, jinkludi car parks, jindkludi l-marina, jinkludi casino - fil-każ tal-casino l-ftehim hu li l-operating licence ma tibdiex tapplika qabel is-sena 2004 u r-raġuni għal dan hi li kien hemm ftehim ieħor tal-gvern li kien sar ma' l-ACOR għar-rigward tad-Dragonara Casino fejn hemmhekk tajna anke sa ċertu distanza ġeografika li ma jkollokx kompetizzjoni sa ħames snin dak jiġi rispettat ukoll u l-MIDI consortium dan aċċettah - u faċilitajiet oħra bħal boat fuelling u dak kollu li jkun hemm bżonn.

  Naturalment il-Gvern segwa wkoll b'mod dirett kemm jista' jkun il-proċess ma' l-Awtorita' ta' l-Ippjanar, pero` aħna ma daħħalniex obbligi fuq l-Awtorita` ta' l-Ippjanar ħlief li nużaw il-good office tagħna biex nintervjenu fejn ikun hemm bżonn, u f'dan ir-rigward huwa ta' sodisfazzjon għalija li l-kuntratt li hawnhekk huwa propost li napprovaw, huwa kuntratt li apparti li huwa dettaljatissimu fil-kontenut tiegħu nnifsu, għandu wkoll skedi dettaljati li jirriferu għal aspetti differenti, inkluż outline development plan li hija diġa` approvata.  Kumment li nixtieq inżid u li għalija huwa rilevanti ħafna huwa li minħabba emendi riċenti li approvajna flimkien mill-Parlament dan l-aħħar rigward kif il-gvern għandu jiddisponi mill-artijiet, awtorizzajna li dan il-Kumitat ma' xogħol ieħor tiegħu jkollu wkoll dan l-inkarigu li jibda jifli bl-akbar reqqa l-kuntratti kollha proposti ta' trasferiment ta' artijiet.  Ma nafx kenitx l-intenzjoni meta ġejna bl-abbozz ta' liġi li nibdew b'kuntratt ta' din l-entita` biex nittestjaw dawk l-emendi, imma forsi hija x-xorti ta' dan il-kuntratt ta' Manoel Island u Tigne`, li se jkun hu l-ewwel kuntratt li dan il-Kumitat qiegħed fil-fatt jagħrbel b'dan il-mod bħala National Audit Accounts Committee għaliex anke fil-Kottonera ma kienx għad għandna dawn l-emendi, allura li konna wżajna hemmhekk kien il-Public Accounts Committee li huwa differenti.  Li rrid ngħid huwa li dawn huwa wkoll l-ewwel kuntratt, almenu safejn naf jien, tat-trasferiment ta' art tal-gvern fejn id-developer mar up-front għand il-Planning Authority, ġab outline development permit ta' l-iżvilupp propost, dik l-outline development permit mhux biss ħallejna lid-developer iġibha qisha xi ħaġa separata nsemmuha hekk by reference, hi annex għall-kuntratt u allura aħna se nkunu qed napprovaw l-entita` ta' l-iżvilupp kif propost u kif ukoll approvat mill-Awtorita` ta' l-Ippjanar, li allura għandek żewġ fatturi li huma ġodda kompletament fil-proċeduri tagħna u li fl-opinjoni tiegħi jawguraw tajjeb kemm għas-serjeta` tal-proġett mil-lat ta' developers u kemm biex id-diskussjoni f'dan il-Kumitat tkun aktar naturalment komprensiva u li tkopri l-punti kollha li jista' jkun hemm diffikultajiet dwarhom.  Nispera li rriferejt, almenu b'mod ġenerali, għall-obbligi prinċipali tal-gvern x'inhuma.    

  ONOR. CHARLES BUHAGIAR:  Filwaqt li naqbel miegħek Ministru, li dan il-proġett qed ikun trattat b'ħafna aktar serjeta` minn dak tal-proġett tal-Kottonera, li tant ma ġiex ittrattat b'serjeta` li spiċċajna b'rikjesta biex jerġa' jitla' quddiem dan il-Kumitat stess ...  

  ONOR. FRANCIS ZAMMIT DIMECH:  Jien m'għedtx hekk.

  ONOR. CHARLES BUHAGIAR:  Imma apparti dan, waħda mill-affarijiet li inti rriferejt għalihom u li lili qed tinkwetani hija dwar meta għedt li fuq il-kwestjoni tal-vacant possession, għalkemm jidher li b'mod ġenerali hemm ftehim, m'hemmx ftehim iffirmat ma' kulħadd.  Issa inti qed titlob, jew il-gvern qiegħed jitlob, biex aħna napprovaw kuntratt bejn il-gvern u l-MIDI, fuq proprjeta` li mid-dehra, għallinqas kif fhimt jien, għad m'hemmx ftehim iffirmat dwar kif se tiġi vakata.  Jien naħseb li qabel ma l-Parlament jew ossia dan il-Kumitat jiġi mitlub biex japprova kuntratt bejn il-MIDI u l-gvern għal proprjeta`, wieħed irid jaċċerta ruħu li din hija vakanti, li m'huwiex il-każ milli nista' nifhem jien għaliex inti stess għedt li hemm sa nofs is-sena 2001 biex il-ftehim għal vacant possession jiġi realizzat fit-total tiegħu, fuq il-proprjetajiet kollha.  Forsi ma fhimtx tajjeb?

  ONOR. FRANCIS ZAMMIT DIMECH:  Ħalli nibdew minn hawn.  Kif nafu l-iżvilupp huwa f'fażijiet differenti.  Ma' kull min għandu xi użu f'Manoel Island jew Tigne` saru diskussjonijiet ċarissimi li juru kif se nipproċedu u m'hemm ħadd li  ma nafx kif se nipproċedu.  Naturalment inti għandek każijiet, per eżempju ta' users li llum il-ġurnata m'għandhomx titolu mill-ebda gvern.  Mela f'dawk il-każijiet mhux dejjem jagħmel sens li inti tagħmel ftehim bil-miktub għaliex inkella tkun f'daqqa waħda forsi qed tagħti rikonoxximent fejn dak ir-rikonoxximent ma jeżistix.  Xorta waħda aħna tkellimna u xorta waħda għandek fuq il-users kollha attwali, anke għall-formalita` tagħhom - aħna naturalment għandna proċeduri kif ikun hemm mod ekwu u ġust ma' kulħadd dwar kif is-sitwazzjonijiet kollha jkunu riżolti - il-proċedura ta' eviction, liema proċedura kull gvern għandu dritt għaliha.

  Naturalment dak li l-Kumitat qed jiġi mitlub japprova hu l-kuntratt tat-trasferiment ta' l-art mill-gvern lill-consortium MIDI.  Dan il-Kumitat m'huwiex qed jiġi mitlub b'xi mod jassorbi x'nagħmlu vis-a-vis​ is-Sliema Wanderers, vis-a-vis il-Gzira Football Club jew vis-a-vis l-Assoċjazzjoni Sportiva Tigne`, biex nillimita ruħi għall-isportivi.   Jekk hemm domandi rigward dawn kollha jiena nista' ngħid id-diskussjonijiet kif kienu u l-prinċipji li mexjin dwarhom.  Pero` apprezzaw, per eżempju, li qed nitkellmu fuq ħafna każijiet fejn inti m'għandekx titolu formali mal-gvern u allura l-gvern mhux dejjem, anke mil-lat legali, kien jaqbillu li jagħmel ftehim iffirmat;  minuti,  laqgħat u diskussjonijiet - fil-fatt jekk tistaqsini fuq kull każ x'se nagħmlu nista' kważi ngħidlek bl-amment fuq ħafna minnhom, u fejn għandi bżonn dettalji nġibhom f'seduta li jmiss - dwar x'se nagħmlu hemm u kollox huwa  riżolt.  Fejn kellna aspett uman immedjat u fejn anke f'kull każ kellhom titolu biex niftehmu, jiġifieri d-disa' familji residenti f'Tigne`, qbadna u għedna li jrid isir ftehim iffirmat ma' kulħadd.  Huwa ffirmat u fil-fatt qegħdin diġa` fit-temporary accommodation, jiġifieri qed niġu hawnhekk mingħajr ebda familja affettwata, li għalija hija break-through importanti.  Kull min xi darba kien nvolut fil-proċess ta' negozjati, jaf li din m'hijiex neċessarjament xi parti faċli, jiġifieri m'hemm l-ebda riskju għal dan il-Kumitat jew għall-Parlament fuq dak li qed nitolbu li napprovaw.  

  Naturalment, biex immorru f'parentesi fuq l-ewwel kumment kif beda l-intervent tiegħu l-Onor. Buhagiar - u jien qed noqgħod attent ħafna u forsi hawnhekk, jekk jippermettuli l-kollegi kollha nagħmel appell - ...  Jiena qgħadt attent ħafna li ma nippruvax f'dan il-kuntratt niġi b'xi ton polemikuż, anzi għedt li huwa kuntratt li nnegojaw il-gvernijiet kollha, li wżajna mod serju kif nimxu fuqu, u naħseb li għandna nżommu anke d-diskussjoni b'dan il-mod jekk naturalment il-kooperazzjoni tal-kollegi kollha fuq dan il-Kumitat tkun hemmhekk.  Jien naturalment ma nistax naċċetta li kien hemm xi nuqqas ta' serjeta` kif kien diskuss il-proġett tal-Kottonera, dak kien diskuss bl-akbar serjeta` imma naturalment b'modi differenti.  Illum għall-ewwel darba daħħalna kunċett ġdid - u hawn hija d-differenza li għamilt jien - għaliex l-outline development permit ġie diskuss mal-Planning Authority u approvat qabel, u allura huwa annex għall-kuntratt.  Imma allura b'daqshekk jiena se ngħid li t-trasferimenti kollha li saru anke fi żmien il-gvern preċedenti, li m'għandhomx outline development permit m'humiex serji?  M'iniex se ngħid hekk.  J'Alla li minn kuntratt għal ieħor l-ewwelnett naraw l-esiġenzi ta' dak il-kuntratt, dan huwa kuntratt ta' entita` ta' żvilupp tant vasta li kien jagħmel sens li tagħmel l-outline development permit qabel, fejn tgħallimna minn dan qed nippruvaw nagħmlu l-istess, per eżempju, fuq il-cruiseliner passenger terminal, pero` ma jfissirx li se nagħmluha f'kull kuntratt u wisq inqas ma jfisser, anke jekk niddeċiedu li nagħmlu hekk, li kull kuntratt li kull gvern f'Malta innegozja qabel, għax m'għamilx l-outline permit qabel, jew għax ma ġiex quddiem dan il-Kumitat fuq emendi li ppropona l-gvern preżenti reċentement qabel, li dawn kienu kollha kuntratti mhux serji.  Allaħares nargumentaw b'dan il-mod!  Imma anyway, jekk il-membri l-oħra tal-Kumitat jaqblu, nistgħu ngħidu li kellna din l-exchange ta' battuta fejn għamilna din ir-riferenza għall-Kottonera u nwaqqfu l-polemika hemm u nikkonċentraw fuq Manoel Island u Tigne` - li ħafna minna hawnhekk konna anke nvoluti fin-negozjati dwaru -  u ejja mmexxu għaliex dan huwa proġett kbir u essenzjali għal pajjiżna, u huwa l-ikbar wieħed -  dan il-paragun żgur nistgħu nagħmluh - għaliex huwa investiment ikkalkolat f'livell ta' Lm140 miljun.  Ejja norqmu dan il-kuntratt bid-dettall kollu li hemm bżonn, ejja nistaqsu d-domandi kollha li hemm bżonn imma nappella biex inkunu wkoll f'Malta, kif jagħmlu f'pajjiżi oħrajn, bipartisan almenu fuq dan il-kuntratt partikolari.

  ONOR. CHARLES BUHAGIAR:  Mr Chairman, jiena assolutament ma ridtx inkun partisan f'dak li għedt,  pero` il-verita` hija li dan il-kuntratt, għallinqas kif ġie ppreżentat lilna, huwa ħafna aħjar minn dak tal-Kottonera u ż-żmien se jagħtina l-parir kemm kien imħaffef b'mod żejjed naħseb jiena meta għaddejna minn hawnhekk il-kuntratt tal-Kottonera.  Imma apparti minn dan, għaliex jiena ma rridx nidħol fiha assolutament, il-Ministru xorta ma rrispondiex id-domanda li għamiltlu imma.  Jiena staqsejt:  Isma', aħna qed niġu mitluba biex napprovaw text ta' kuntratt li permezz tiegħu l-gvern se jintrabat li jagħti lill-MIDI vacant possession ta' ċerti areas, mentri fil-fatt dawn ħadhom m'humiex vacant għax għad hemm in-nies fihom.  Issa jien l-ewwelnett qed nistaqsi jekk dan li qed ngħid huwiex korrett. 

  Issa meta ngħid "vacant possession" nitħadded fuq dawk l-entitajiet jew individwi li għandhom dritt għall-post li qegħdin jokkupaw, m'aħniex qed nitkellmu fuq l-isquatters għaliex dawk m'għandhom l-ebda drittijiet.  Qed ngħid dan biex ma tifhimnix ħażin, jien m'iniex qed ngħid li trid tiftiehem ma' l-isquatters ukoll.  Allaħares niftehmu ma' min jikser il-liġi b'dan il-mod!  Qed nistaqsi din id-domanda għax mill-ftit esperjenza li kellna fil-passat nafu li kienet issue diffiċli ħafna din il-kwestjoni tal-vacant possession biex tasal fuqha.  U għalhekk qed inqajjimha.  Jiġifieri jista' l-Ministru jassigurana li sa meta niġu biex napprovaw dan il-kuntratt fil-Parlament, mhux biss f'dan il-Kumitat, effettivament il-gvern jew se jkollu f'idejh is-sit kollu with vacant possession, allura jkun jista' joffrih lil MIDI with vacant possession, jew għallinqas ikollu ftehim bil-miktub mal-partijiet kollha involuti li sa ċerti dati se jkollu vacant possession.  Imma m'huwiex biżżejjed li tiġi tgħid:  Isma' għax għandna ftehim imma mhux iffirmat.  Jiena naħseb li jekk inkunu serji, il-ftehim irid ikun wieħed iffirmat.

  THE CHAIRMAN:  Jekk tippermettuli ninterrompi għal mument dan l-exchange, nixtieq ngħid li artiklu 5 tal-kuntratt jitkellem fuq peaceful and vacant possession.  Hemm artiklu dettaljat li ....  Jiena kont nissuġġerixxi ...

  ONOR. CHARLES BUHAGIAR:  Imma mbagħad ma nerġgħux nitkellmuha din.

  THE CHAIRMAN:  Għaliex?

  ONOR. CHARLES BUHAGIAR:    Għaliex fil-każ tal-proġett tal-Kottonera hekk għamilna; meta mbagħad we went through il-kuntratt, affarijiet li konna ddiskutejna qabel ma stajniex nerġgħu niddiskutuhom darb'oħra.  Imbagħad meta niġu għalih ngħidu li ddiskutejnih diġa` u naqbżuh

  THE CHAIRMAN:  Imma tridu li nagħmlu hekk jew inkella nistrutturaw ...  Jien jien nixtieq li d-diskussjoni ...

  ONOR. CHARLES BUHAGIAR:  This is going to lead to something else.

  THE CHAIRMAN:  Jiena kont nissuġġerixxi li nkunu strutturati fl-approach. Għandna kuntratt b'artikoli ċari quddiemna li mbagħad naturalment jiftħu għal ċerti mistoqsijiet.  Imma naħseb li għandna nħallu mistoqsijiet ta' dan it-tip għal meta niġu għall-artiklu rilevanti.

  ONOR. CHARLES BUHAGIAR:  Mr Chairman, imma din il-mistoqsija se tillijdja għal xi ħaġa oħra li m'hijiex qiegħda f'artiklu 5, u għalhekk xtaqtu jirrispondini issa.

  THE CHAIRMAN:  Imma allura għaliex ma tiġix għall-punt mal-ewwel?!

  ONOR. CHARLES BUHAGIAR:  Ħalli jirrispondi l-Ministru l-ewwel.

  ONOR. FRANCIS ZAMMIT DIMECH:  L-ewwelnett jiena fil-fatt kont intenzjonat li meta naslu għal artikolu 5 - ma kontx qed nantiċipa li se naslu llum imma fil-każ inġib il-materjal li hemm bżonn - inġib il-lista naturalment ta' dawn il-każijiet.  Dak hu dettall, jiġifieri ma nistax inwieġbek b'dak id-dettall illum.  

  ONOR. CHARLES BUHAGIAR:  Jiena iva jew le irrid Ministru.

  ONOR. FRANCIS ZAMMIT DIMECH:  Se ngħid iva, pero` nżid xi ħaġa.  Inti għedtli nassigurax li sa meta niġi biex napprovaw il-kuntratt fil-Parlament ikollniex jew il-ftehim ta' kif se naslu ma' min għandu użu jew l-art f'idejna diġa`, bħalma per eżempju, huwa l-każ tar-residenti, jiġifieri jew waħda jew l-oħra.  Jiena nista' ngħidlek li se jkollna waħda minn tlieta mhux waħda minn tnejn; se jkollna jew il-ftehim iffirmat għax il-proċess ta' iffirmar ta' ftehim għadu għaddej minn ġurnata għal oħra, jew l-art f'idejna kif diġa' assigurajna f'xi każijiet, jew inkella l-assigurazzjoni li qegħdin fid-dritt legali tagħna li nistgħu nagħmlu eviction skond il-liġi.  Għaliex għandek każijiet li għalkemm m'humiex squatters, m'għandhomx titolu.  Issa jiena se nsejjaħ lil min għandu faċilita` sportiva fuq il-post "squatteri" jekk gvernijiet suċċessivi anke għenu lil dawn in-nies biex ikollhom ground u biex ikollhom it-turf fiha u biex jużawha?  M'iniex se nsejħilhom squatters imma xorta waħda m'għandhomx titolu.  Tgħidi:  Se tagħmel minn kollox biex ikun hemm ftehim?  Dażgur li se nagħmel.  U jafu l-club kif tkellimna għal ftehim, biex ikollhom ground anke temporanja, biex imbagħad issir ground oħra fl-istess area u jmorru fiha, biex naraw jekk jitilfux xi flus minħabba dan il-proċess kollu, u int imdaħħal fin-negozjati biex safejn hu ppruvat imma, għax issa jiena ma rridx ...  Aħna ppruvajna fin-negozjati li ħadd ma jsofri, imma mxejna wkoll b'mod li ħadd ma jaħseb li xtara biljett tal-lotterija u telgħalu!   Jiġifieri jien naf x'qed ngħid.  Jekk tridu nistgħu nidħlu fid-dettall kemm hemm bżonn, ma nsibx diffikulta`, pero` fuq tripied ta' ftehim jew art f'idejna jew dritt bil-pariri legali kollha meħtieġa li aħna nistgħu nagħmlu eviction proceedings, iva, sa meta mmorru l-Parlament ikollna dawk it-tliet proċeduri.  

  ONOR. CHARLES BUHAGIAR:  Ħalli ma noqgħodx ninsisti ħafna fuq dan il-punt.  Jien nixtieq li meta niġu għal artikolu 5 ta' dan il-kuntratt, il-Ministru jkun aktar ippreparat biex jagħtina aktar dettalji fuq l-issues ta' possession and use
  ONOR. FRANCIS ZAMMIT DIMECH:  Billi ma' dawn kollha ltqajt għal sigħat twal ħafna ma nsib ebda problema li nagħtik id-dettalji li tixtieq.

  ONOR. CHARLES BUHAGIAR:  Jiġifieri l-lista ta' min intlaħaq ftehim bil-miktub magħhom, il-lista ta' dawk li huma squatters u li m'hemmx dubju li m'għandhom l-ebda dritt, kif ukoll ...

  ONOR. FRANCIS ZAMMIT DIMECH:  Jekk hemm squatters, jien m'għandix lista tagħhom ukoll. Jien nista' nagħti lista ta' min għandu titolu, lista ta' min kien tollerat u kważi nkoraġġit, bħal sport facilities, whatever, u skond il-klassifika li qed ngħidlek.

  ONOR. CHARLES BUHAGIAR:  Imma squatters kien hemm.  Ma tistax tgħid li ma kienx hemm squatters speċjalment f'Manoel Island.

  ONOR. FRANCIS ZAMMIT DIMECH:  Imma jiena mhux dejjem ikolli lista ta' min huma l-isquatters.

  ONOR. CHARLES BUHAGIAR:  Imma aħna qed nitħaddtu vis-a-vis il-partijiet u proprjeta` li jokkupaw.

  ONOR. FRANCIS ZAMMIT DIMECH:  Lil min se noffrulu post alternattiv naturalment għandi lista tagħhom.

  ONOR. CHARLES BUHAGIAR:  Jiġifieri l-vacant possession issues relatati ...

  ONOR. FRANCIS ZAMMIT DIMECH:  Il-vacant possession tista' taqsamha fi tripied u l-ftehim jista' jkun ftehim iffirmat jew ftehim kważi ffirmat imma mbagħad niddistingwi jien.

  THE CHAIRMAN:  Mela qegħdin naqblu li meta niġu biex nikkonsidraw artikolu 5 tal-kuntratt ikun hawn din il-lista kif ġiet spjegata.  

  ONOR. CHARLES BUHAGIAR:  Issa issue oħra li semma l-Ministru fuq l-obbligi kienet l-obbligu li l-gvern jipprovdi servizzi infrastrutturali sal-point of entry u ssemmiet is-somma ta' madwar Lm6 miljun biex jiġi provdut l-upgrading ta' dawn is-servizzi.  Xtaqt li forsi jkollna breakdown għalxiex hija relatata din is-somma ta' Lm6 miljun - ma naħsibx li dan joħroġ mill-kuntratt -  jiġifieri kemm hemm għat-toroq, kemm għall-ilma, kemm għad-drenaġġ ....

  ONOR. FRANCIS ZAMMIT DIMECH:  Jeżistu kalkoli, naturalment huma rough kif tapprezza u naħseb li nkunu nistgħu fi stadju ieħor ikolli bżonn inġib dawk il-kalkoli, imma jeżistu.

  ONOR. CHARLES BUHAGIAR:  U l-aktar ħaġa importanti pero`, aktar mil-lista tax-xogħlijiet bil-valur tagħhom, meta huwa programmat li jinbeda x-xogħol ta' l-upgrading u meta huwa programmat li jitlesta x-xogħol ta' l-upgrading relatat, jiġifieri mhux biss il-lista imma meta se jsiru x-xogħlijiet.  Per eżempju, jekk inti se tagħmel upgrading fix-xogħol tad-drenaġġ f'dik l-area, meta se jibda u meta se jispiċċa apparti l-valur.  

  ONOR. FRANCIS ZAMMIT DIMECH:  Jeżistu f'dan l-istadju imma b'mod rough.

  ONOR. CHARLES BUHAGIAR:  Naf li jeżistu għaliex kienu anke jeżistu qabel ukoll.

  ONOR. FRANCIS ZAMMIT DIMECH:  U anke qabel kienu jeżistu b'mod rough ħafna għaliex inti xi kultant trid timxi ...  Ħalli nieħu l-ikbar eżempju li hija l-Gżira link road.

  ONOR. CHARLES BUHAGIAR:  Imma l-Gżira link road hija parti minn dan il-proġett jew le?

  ONOR. FRANCIS ZAMMIT DIMECH:  Le, assolutament m'hijiex parti mill-proġett.  Se nagħtiha  bħala eżempju għaliex hija l-ikbar wieħed li nista' nagħti.

  THE CHAIRMAN:  Jiġifieri inti Ministru tkun tista' fid-dokument tagħti breakdown ta' l-ispiża ta' Lm6 miljun kif se tiġi distribwita fuq diversi xogħlijiet infrastrutturali u ndikazzjoni ta' meta jinbeda x-xogħol?

  ONOR. FRANCIS ZAMMIT DIMECH:  Iva, sakemm napprezzaw li huma biss stimi, li huma approssimattivi, li anke d-dati li se nsemmu huma naturalment approssimattivi, anke għaliex xi wħud minnhom jirrelataw mal-phasing tad-developers ...

 ONOR. CHARLES BUHAGIAR:  Imma naħseb li d-diskussjoni mad-developers kif se jiġi phased l-iżvilupp tagħhom ma' l-upgrading infrastrutturali saret.
  ONOR. FRANCIS ZAMMIT DIMECH:  Mhux biss saret imma qiegħda fil-kuntratt.  Imma jekk id-developer għall-argument għandu bżonn iktar vultaġġ ta' elettriku għall-parti tal-Manoel Island u għandu options il-parti tal-Manoel Island meta se jibdiha, il-gvern jista' jikkalkula minn issa u jmur bil-cable u jgħid:  Hawn qiegħda, sal-point of entry, lesta, jew inkella jaqbillu li jibqa' jżomm lilu nnifsu nformat mid-developer kif hu se juża l-options tiegħu skond il-kuntratt u mbagħad hu naturalment jipprovdilu l-provvista tliet xhur jew sitt xhur qabel.  Intom tafu li jeżistu dawn it-tip ta' options.  

  ONOR. CHARLES BUHAGIAR:  Jiena naf li jeżistu, li qed ngħid huwa kif se jiġu phased max-xogħol tad-developer għaliex id-developer ukoll għandu programm tax-xogħol tiegħu.  Issa inti semmejt xi ħaġa li jien ma kontx se nsemmiha imma la semmejtha inti se nsemmiha jien ukoll, il-link road tal-Gzira.  Naf li din m'hijiex parti mill-proġett u kemm-il darba ntqalet li kellha ssir xorta anke jekk ma kellux isir il-proġett, pero` xorta waħda naħseb din torbot ħafna mal-proġett innifsu għax ultimately il-link road tagħti minn fejn ir-roundabout tat-traffic lights, tal-Christmas Tree t'hemmhekk, għal fejn il-bridge il-ġdid ta' Manoel Island, allura bilfors li xi ftit torbot ma' dan il-proġett u li forsi wieħed jista' jitlob huwa li kif tkun qed tagħmel il-programm ta' xogħlijiet infrastrutturali relatati direttament mal-proġett, jekk forsi tista' tidħol ukoll din il-link road biex imbagħad  tiffittja ma' kollox.  U ngħidlek għalfejn dan huwa importanti.  Ħafna mix-xogħol li se jsir hemmhekk,  ġo Manoel Island u Tigne` Point se jfisser inkonvenjent kbir għar-residenti tal-Gżira, Ta' Xbiex u Tas-Sliema u allura meta inti se tagħmel proġett ta' triq u proġett ieħor aktar 'il ġewwa ta' kostruzzjoni kbir fuq Manoel Island u Tigne` se jkollok żewġ sorsi ta' inkonvenjent u allura jekk forsi wieħed jista' jorbothom flimkien dawn, jew biex forsi jlesti l-link road l-ewwel għallinqas jipprovdi aċċess aħjar għas-siti in kwestjoni jew jara kif jintegrahom flimkien, naħseb ikun aħjar dan.

  ONOR. FRANCIS ZAMMIT DIMECH:  Il-prinċipju li ddiskutejt diġa` mad-Dipartiment tat-Toroq huwa li fil-fatt issir il-link road qabel, pero` m'humiex relatati bl-ebda mod, u m'humiex relatati fiż-żewġ estremi ta' l-argument.  Kieku Allaħares qatt aħna ma wasalniex sa a letter of commitment mill-consortium biex dan il-proġett isir u għal xi raġuni, hi x'inhi, mhux qegħdin hawn biex niddiskutuh, falla l-proġett jew xi ħaġa, li kif nafu l-ewwelnett m'huwiex dan il-każ ovvjament  la qegħdin hawnhekk, xorta waħda, kif jista' jikkonferma l-Onor. Buhagiar, il-link road kien ikun hemm bżonnha għaliex hemmhekk għandek konġestjoni ta' traffiku.  Mela dak huwa estrem wieħed ta' l-argument.  L-estrem l-ieħor ta' l-argument huwa li għandek il-proġett komplut, jekk il-gvern għandux obbligu għax sar il-proġett li jagħmel il-link road.  Fil-fatt m'għandux.  Jiġifieri mingħajr il-proġett trid issir il-link road u bil-proġett m'għandekx l-obbligu bħala gvern li ssir.  Jiġifieri assolutament m'humiex relatati minn dak il-lat.  Naturalment għandek area tikkonverġi fuq l-oħra, hemm aspetti prattiċi u d-diskussjoni tiegħi mar-Roads Department, u dejjem man-nies fit-taqsima xogħlijiet, kienet fis-sens li l-preferenza li dik issir għax kif ormai naħseb huwa magħruf pubblikament -  ma rridx nassumi li kull ħaġa li ddiskutejna internament nafuha, jiġifieri fil-każ għiduli biex dak li qed nassumi jien ngħidu anke hawn -  il-ħsieb tad-developers huwa li jibdew minn Tigne` u li Manoel Island tkun fażi sussegwenti.  U allura huwa faċli ħafna li l-link road issir anke qabel ma jibdew ix-xogħlijiet ta' Manoel Island u l-ħsieb huwa f'dak is-sens.  Pero` dawn huma dettalji li ma nsib l-ebda diffikulta` nidħol dwarhom u naturalment nagħti l-ispjegi li jkun hemm bżonn.

  ONOR. CHARLES BUHAGIAR:  Mela l-link road m'hijiex parti mill-proġett ta' Manoel Island mela x-xogħol tagħha li qed isir, li huwa stmat li jqum bejn Lm2 miljuni u Lm3 miljuni, m'huwiex parti mill-flus li se jitħallsu mill-consortium, jiġifieri s-Lm6 miljuni li semmejt inti Ministru.

  ONOR. FRANCIS ZAMMIT DIMECH:  Le mhux korrett.  M'hijiex parti mill-proġett għaliex nerġa' nenfasizza jekk il-proġett għal kwalunkwe raġuni ma jsirx, ma jistax ikun li ma jkunx hemm link road, pero` xorta il-gvernijiet għamlu kalkolu li għandhom ikollhom kontribut għal dik l-ispiża infrastrutturali mill-consortium għaliex huwa evidenti li t-triq mhux se ngħidu lil min għandu appartament f'Manoel Island 'il quddiem jew f'Tigne`, jew ħanut jew il-lukanda biex ma jgħaddux mil-link road, jiġifieri huwa evidenti li l-link road isservi ta' ġid għal hemm ukoll.  Issa jekk naslux fl-equation li dik l-ispiża kollha tkun koperta jew le, saru anke kalkoli fi żmien il-gvern preċedenti u dawk il-kalkoli niddiskutuhom hawnhekk.  Pero` s'hemm il-link il-bqija l-link road m'hijiex linked mal-proġett għall-ebda skop.

  ONOR. CHARLES BUHAGIAR:  Imma l-link road ...

  ONOR. FRANCIS ZAMMIT DIMECH:  Jien diġa' wegħedt li se nagħti l-breakdown ta' l-estimi, jiġifieri se tkun taf il-breakdown ta' l-estimi kemm x'jinkludi u kemm x'ma jinkludix.  

  ONOR. CHARLES BUHAGIAR:  All right, il-link road m'hijiex parti mill-proġett pero` inti stess għedt li possibbilment din issir mal-bidu tal-proġett.  Jekk wieħed iħares lejn l-estimi li tpoġġew fuq il-Mejda tal-Kamra jumejn ilu, wieħed jara li din m'hijiex imdeffsa bħala t-triq li se ssir is-sena d-dieħla.

  ONOR. FRANCIS ZAMMIT DIMECH:  Le, imma kif spjegajt qabel qed nużaw proċedura differenti hawn.  Qed nużaw is-sistema ta' advanced warrant -hawnhekk hawn il-Ministru tal-Finanzi u forsi jkun jista' jispjega din il-proċedura kif tintuża - jiġifieri nafu x'għandek flus li l-gvern qed idaħħal mill-consortium għall-upgrading ta' infrastruttura u allura dawk il-flus kollha li huma garantiti li deħlin mill-consortium, aħna nistgħu nonfquhom kif inħossu l-ħtieġa basta għandek perfect accounting, jiġifieri dak li inti qed tonfoq u dak li qed iddaħħal.  Issa tista' tonfoq qabel ma ddaħħal pero` taf li ż-żewġ kolonni se jibbilanċjaw lil xulxin.  Dik hija sistema differenti, ma tużax is-sistema ta' l-estimi normali, dik hija sistema li tirranġa mat-Teżor, li dawk huma l-flus li l-gvern jaf li se jdaħħal u allura inti taf li dak li se ddaħħal tista' toħroġ u jkollok advanced warrant abbażi ta' hekk għaliex il-ħruġ huwa garantit u huwa temporanju wkoll.

  ONOR. CHARLES BUHAGIAR:  Jiġifieri dawn il-flus li se jintnefqu fil-link road ma jidhru mkien fl-estimi?

  ONOR. FRANCIS ZAMMIT DIMECH:  Le, m'hemmx għalfejn jidhru.  Naħseb li l-Ministru tal-Finanzi jaf il-proċedura aħjar minni.

  THE CHAIRMAN:  Ħa jagħmel l-intervent tiegħu l-Ministru tal-Finanzi.

  ONOR. JOHN DALLI:  Dan huwa punt tekniku aktar minn kwalunkwe ħaġa oħra.  Il-fatt li l-ħruġ li jkun qed isir ma jkunx spejjeż imma jkun ħruġ fuq bażi ta' advance, li huwa returnable, jiġifieri huwa ħruġ temporanju, allura ma jidhirx fl-estimi.  Hemmhekk jidher below-the-line jgħidulu, dawn it-treasury clearance funds li l-liġi tagħna tipprovdi għalih u naturalment joħroġ, pero` nafu li l-ħruġ se jkun għal żmien li mbagħad se jiġi rifuż, allura m'huwiex spiża tal-gvern u allura ma jidħlux fl-estimi.

  ONOR. CHARLES BUHAGIAR:  M'huwiex spiża tal-gvern fis-sens li jaffetwawlu l-cashflow lill-gvern żgur.

  ONOR. JOHN DALLI:  Il-fatt li l-gvern juża sistema ta' cash accounting għall-kontijiet tiegħu, dak li nsejħulu f'mod ordinarju ta' accrual accounting, il-balance sheet flows, jidhru f'dan it-treasury clearance fund, ma jidhrux fil-konsolidat.  Il-konsolidat huwa l-flow ta' income and expenditure f'kuntest ta' accounting accrual.  It-treasury clearance fund huma l-flows ta' balance sheet, jiġifieri l-flows bejn cash u kreditur, cash u kreditur u affarijiet oħra bħal dawn.  Issa, kif qed ngħid, billi dawn huma ħlasijiet li mhux se jkunu spiża tal-gvern imma huma sempliċement ħlasijiet li l-gvern se jiġbor lura, dawn huma typical transactions li jgħaddu mit-treasury clearance fund, bħalma jidhru per eżempju advances, ngħidu aħna lid-Drydocks, biex nagħti eżempju.  Meta lid-Drydocks aħna navvanzawlha flus li ġejjin lura, suppost, allura dak jidher fit-treasury clearance fund, ma jidhirx fil-konsolidat.  Meta jesportaw il-patata u jixtru xkejjer u nafu li dawn imbagħad se jħallsu għalihom il-bdiewa li se jesportaw il-patata, billi l-ixkejjer iridu jixtruhom qabel ma jesportaw, allura dak joħroġ mit-treasury clearance fund imma mbagħad jerġgħu jiġu cleared meta jsir il-ħlas għalihom, ma jidħlux fil-consolidated account.  U l-istess preċedura qed tintuża f'dan il-każ għax hija każ klassiku għalfejn għandu jintuża.

  THE CHAIRMAN:  L-Onor. Charles Mangion.

  ONOR. CHARLES MANGION:  Jiġifieri jekk fhimt sew, il-link road m'hijiex marbuta mal-proġett u trid issir xorta waħda.  Pero` il-kontribut tal-consortium għall-infrastruttura, jinkorpora fih fi stima anke l-link road, hux hekk?

  ONOR. FRANCIS ZAMMIT DIMECH:  Hekk hu, almenu għar-rigward ta' persentaġġ minnu.  

  THE CHAIRMAN:  Nistgħu ngħaddu għall-kuntratt?  Jien naħseb li waqt li nkunu qed ngħaddu mill-artikoli, probabbilment dawn huma kollha punti li nerġgħu nidħlu fihom.

  ONOR. CARMELO MIFSUD BONNICI:  L-esperjenza mid-diskussjoni tal-proġett tal-Kottonera wrietna li wara dawn dħalna fihom aktar fid-dettall. 

  ONOR. CHARLES BUHAGIAR:  Il-Ministru semma l-outline development permit.  Naħseb li din hija idea tajba, li qabel ma jitressaq proġett quddiem il-Parlament għallinqas inkunu nafu li planning wise  huwa proġett li fil-fatt jista' jsir mhux imbagħad wara li napprovawh minn dan il-Parlament, għal xi raġuni l-Planning Authority ma toħroġx il-permessi għalih għaliex jekk ma taħdimx b'din is-sitwazzjoni din tista' tiġri.  U jien naħseb li waħda mid-diffikultajiet li għandu l-proġett tal-Kottonera huwa appuntu dan, li dak il-proġett se jkollu l-problemi mal-Planning Authority.  

  ONOR. FRANCIS ZAMMIT DIMECH: Li nista' ngħid għall-Onor. Buhagiar all roads link to Cottonera.

  ONOR. CHARLES BUHAGIAR:  Forsi għaliex jien mill-Birgu.

  THE CHAIRMAN:  Ejjew ngħalquha l-parentesi tal-Kottonera.   

  ONOR. CHARLES BUHAGIAR: Li nnotajt, u naħseb li l-Ministru Dalli jista' jikkonfermah dan, hu li l-outline development permit li nħareġ, huwa differenti ħafna ħafna mill-brief oriġinali li kien inħareġ taħt il-Ministru Dalli meta nħarġet il-call for interested parties biex jiżviluppaw il-Manoel Island.  Dakinhar meta kienet ħarġet il-call jidhirli, mhux lukanda waħda kien hemm imma xi tlieta jew erbgħa bejn Manoel Island u Tigne` Point li kellhom jinbnew, u allura during these nine years, għax ilu għaddej mill-1990 jew 1991 għaddejja din il-biċċa tax-xogħol, inbidel ħafna l-brief.  Forsi waħda mill-affarijiet li l-Ministru jista' jagħmel hu, jekk ma jistax jirrispondini issa forsi jagħmel dan aktar 'il quddiem, jelenka naqra x'tibdil seħħ fil-brief minn kif inħareġ oriġinarjament fl-1991.  Għax niftakru li l-MIDI daħlu għal dan il-proġett minħabba li kienet saret call for interested parties, il-MIDI kien wieħed mill-consortium - dakinhar ma kienx imsejjaħ hekk - li kien applika u wera nteress f'dan il-proġett, sussegwentement imbagħad kien hemm serje ta' diskussjonijiet li wasluna għal dak li għandna quddiemna llum.  Pero` during the time li nħareġ il-brief sal-lum, sar tibdil mill-aktar sostanzjali fil-brief innifsu u forsi l-Ministru jekk jista' jidħol naqra u jelenka, jien ma naħsibx li huwa informat issa li jgħidilna pero` jekk jista' jgħid f'xi laqgħa aktar 'il quddiem, id-differenzi li hemm bejn l-outline permit kif inhuwa żviluppat u d-development brief kif inħarġet oriġinarjament.  U se ngħid għalfejn qed ngħid dan.  

  Meta inti toħroġ call għal interested parties għal proġett fuq ċerti parametri, ovvjament kull min huwa interessat qed jitfa' tender skond dawk il-parametri li inti ħriġt il-call għal applications.  Jekk matul iż-żmien il-parametri jinbidlu, jista' jiġi xi ħadd u jgħidlek:  Isma', imma kieku jiena kont naf li l-parametri ġejjin kif fil-fatt ġew, seta' kelli interess u nwaddabha wkoll jiena t-tender.  U naħseb li din hija xi ħaġa li tista' tiġri u allua naħseb li huwa fair li almenu naraw x'tibdil sar u forsi l-Ministru allura jista' jagħmel dan l-eżerċizzju, jelenka t-tibdil li sar mill-original brief li kien inħareġ tmien snin ilu, għal dak li għandna quddiemna llum.  

  ONOR. FRANCIS ZAMMIT DIMECH:  L-ewwelnett naħseb li l-kollega tiegħi jaf li m'hawn ħadd illum, anke minn min kien issottometta applikazzjoni dak iż-żmien li b'xi mod qed jikkontesta  xi proċeduri ntużaw minn gvernijiet suċċessivi.  Jiena waħda mill-ewwel affarijiet li kont għamilt meta dħalt fil-proċess ta' negozjati fuq Manoel Island, għedt daqsxejn paragun fejn wasalna konna sa l-1996, x'ġara mill-1996 sa l-1998 u x'jonqosna nagħmlu issa mill-1998 sal-lum.  Naturalment dan ovvju xi jfisser.  Dan ifisser li l-gvern preċedenti għal kważi sentejn sħaħ, bena anke hu fuq dak li sab, u aħna mill-1998 bl-istess mod, komplejna nibnu fuq in-negozjati li hemm.  Jiġifieri onestament ma naħsibx li għandna bżonn issa mmorru lura għall-1991.  Jiġifieri jekk inti tgħidli:  Isma'  x'differenzi hemm fil-kuntratt mad-drafts li saru mal-gvern preċedenti, nifhmek u nista' nagħtihomlok bil-qalb kollha, imma dak li kien konsolidat anke minn gvern preċedenti li inti ovvjament kont parti minnu u bir-responsabbilta` kollettiva u naħseb f'xi aspetti ta' dan il-kuntratt anke diretta, trid issa teżamina dik ukoll?  Inkella ma nispiċċaw qatt.  Jiena rajt pre-1996, 1996-1998 u mill-1998 sal-lum.  Jekk trid id-differenzi minn drafts li kien hemm bejn l-1996-1998 għal-lum, jekk tħossha rilevanti ...  Fil-fatt m'hemmx differenzi kbar biex niftehmu, jiġifieri naħseb li bnejna fuq xulxin - din ngħidha b'mod pożittiv - u naħseb illum għandna l-kuntratt quddiemna u neżaminaw lilu għaliex inkella se tispiċċa eżami ta' l-istorja din.  Dan m'intix qed tgħid development brief ħareġ sitt xhur ilu u bdilnih, dan qed tmurli lura sitt snin.

  ONOR. CHARLES BUHAGIAR:  Le din l-istorja hija storja waħda.  Meta nħareġ id-development brief taħt il-Ministru Dalli, ikkoreġini jekk jien żbaljat, kien development brief wieħed u bqajna mexjin fuqu.  Jiġifieri din hija storja waħda, m'hemmx ħafna stejjer.  

  ONOR. FRANCIS ZAMMIT DIMECH:  Imma inti aċċettajt fin-negozjati bejn l-1996 u l-1998, l-istat milħuq sa dak iż-żmien, allura semai d-differenza li tkun taf illum hija 1998 ma' l-1999 mhux 1991 ma' l-1999.

  ONOR. CHARLES BUHAGIAR:  Il-proġett ma bediex fl-1996.  Il-proġett beda fl-1991/1992.  

  ONOR. FRANCIS ZAMMIT DIMECH:  Jiena onestament ma nħossx li hija rilevanti.  Jekk il-Kumitat jixtieq informazzjoni ...

  ONOR. CHARLES BUHAGIAR:  Imma għaliex ma tħosshiex rilevanti?  Naħseb li huwa rilevanti ħafna li nkunu nafu li kien hemm brief li kien jitlob ċerti affarijiet, ċerti parametri u mbagħad - jien m'iniex qed nikkritika li dan il-brief ġie żviluppat ħażin jew tajjeb, dik imbagħad narawha 'l quddiem - dan il-brief żviluppa b'mod li tant inbidel li probabbilment lanqas għadu jingħaraf l-ewwel brief oriġinali li ħareġ.  Għax it-tendering process li sar oriġinarjament kien sar fuq brief li nħareġ dakinhar, maż-żmien dan żviluppa u nbidel.  Issa billi qed ngħidu:  Isma', illum qed napprovaw xi ħaġa li t-tender tagħha ħarġet disa' snin ilu.  Allura m'għandniex nistaqsu fuq disa' snin ilu?

  ONOR. FRANCIS ZAMMIT DIMECH:  Jien qed nerġa' ngħidlek li mill-mod kif qed  tgħidha inti stess, il-gvern preċedenti ma qalx:  Isma' dan il-brief m'għadux jintagħraf, jista' jkolli lmenti ma nafx minn min, hemm bżonn neżamina kollox, se nwaqqaf kollox biex immur lura jew għall-brief ta' l-1991, jew biex nagħmel call ġdida jew biex ninnegozja ma' ħaddieħor, għaliex l-implication din hi.  M'għamilx hekk.  Għandna din bħala xorti nazzjonali ngħid, xorti fis-sens li l-gvernijiet sussegwenti għarfu l-ħtieġa ta' dan il-proġett.  Mela llum il-punt rilevanti naħseb hu, x'tibdil seta' sar fl-aħħar 14-il xahar, imma mhux  tgħidli li dak li kien issanat b'negozjati u bi drafts preċiżi mill-gvern preċedenti, jiena suppost niġġustifika dik ukoll.  Lanqas xejn!  Jekk kellek ilmenti fuq hekk, kellek 22 xahar ċans biex tagħmilhom dawk l-ilmenti.

  ONOR. CHARLES BUHAGIAR:  Ministru, din m'hijiex kwestjoni ta' lmenti.  Aħna qed ngħidu li dan il-Kumitat għandu jkollu l-informazzjoni kollha quddiemu.  Issa fost l-informazzjoni li wieħed jippretendi li jkollu hija d-differenzi bejn id-development brief li ħareġ fl-1991 jew ma nafx meta ħareġ, forsi l-Ministru Dalli jiftakar is-sena preċiża, u dak li aħna qed napprovaw illum.  At this point m’iniex  qed ngħidu b'sens ta' kritika għax jekk niġu f'dan mhux biss il-brief inbidel mill-1991 sal-lum imma anke l-components tal-MIDI nbidlu, imma dwar dak nitkellemu aktar tard.  

  THE CHAIRMAN:  Il-Ministru tal-Finanzi.

  ONOR. JOHN DALLI:  Mr Chairman, jiena ma nistax nifhem din il-linja fir-realta`, u ma nistax nifhimha għaliex kull min qiegħed madwar din il-Mejda, kollha kellhom f'xi ħin jew ieħor mano in pasta fl-iżvilupp ta' dan il-kuntratt.  Issa per eżempju l-Onor. Buhagiar, jista' jgħidilna jekk hu għamilx din l-analisi jew il-gvern li kien jirrappreżenta, għamilx din l-analisi meta komplew bin-negozjati mal-MIDI biex jara jekk l-affarijiet għandhomx ikollhom ċerta direzzjoni differenti milli kien hemm dak iż-żmien?  Għax jekk le, u allura ġiet aċċettata u tkomplew in-negozjati, issa dawn l-affarijiet huma kompletament irrilevanti.  Issa rridu nibqgħu għaddejjin, kif qal il-Ministru qed nibnu wieħed fuq l-ieħor, amministrazzjoni Laburista bniet fuq dak li sabet minn amministrazzjoni Nazzjonalista u amministrazzjoni Nazzjonalista issa bniet fuq dak li sabet minn amministrazzjoni Laburista.  Issa jekk  in the meantime sar tibdil - u sar tibdil - fl-iżvilupp tal-proġett, minħabba ħafna raġunijiet fosthom Planning Authority u affarijiet oħra bħal dawn ...  Imma issa noqogħdu niddiskutu x'tibdiliet saru?  Wara kollox dawn huma tibdiliet li kienu kunċetti aċċettati minn kulħadd.  Issa se noqogħdu niddiskutuhom ladarba aċċettajnihom it-tnejn?!  Iż-żewġ amministrazzjonijiet aċċettawhom dawn għax iż-żewġ amministrazzjonijiet komplew jiddiskutu fuq l-istess parametri.  Issa allura x'rilevanza fiha dawn id-differenzi?  

  Jiena nifhem il-punt ta' l-Onor. Buhagiar meta jgħid li ħarġu termini b'mod u issa t-termini huma differenti, min tefa’ t-tender qabel kien għamel dan fuq termini li kienu mod ... Imma dawn mhux kumplikazzjonijiet żejda llum meta t-tnejn li aħna komplejna għaddejjin fuq l-istess linja u qed naqblu bażikament fuq il-linja li adottajna t-tnejn?  Noqogħdu naqilgħu ħafna kumplikazzjonijiet biex issa nwaqqfu l-proġett?!  Għalfejn ittieħdet din il-linja?  Mr Chairman, fl-opinjoni tiegħi hija għal kollox irrilevanti ill noqogħdu nikkomparaw xi ħaġa li qed nagħmlu llum, qed niddiskutu issa d-dettalji ta' x'sar preċiżament illum ma' xi ħaġa li saret fl-1991, illi bl-azzjoni taż-żewġ naħat tal-Kamra llum, dak li sar fl-1991 ġie superseded kompletament għax bl-azzjoni - kultant ninsew li dawn għamlu 22 xahar fil-gvern - taż-żewġ naħat issanat, u issanat mhux għaliex kien hemm xi ħaġa ħażina.  Per eżempju, jistgħu jgħiduli jekk huma għamlux din l-analisi u jekk għamluha meta kienu fil-gvern jekk tawhomx xi indikazzjoni li l-affarijiet għandhom jinbidlu, li d-direzzjoni għandha tinbidel, jew li ma kellhomx ikomplu jiddiskutu mal-MIDI?

  ONOR. CHARLES BUHAGIAR:  Mr Chairman, naħseb il-punt m'huwiex jekk aħniex qed nagħmlu dawn l-affarijiet bħalma pprova jallega issa l-Ministru Dalli issa biex intellfu l-proġett.  Xejn minn dan.  Dan huwa proġett li kulħadd qabel miegħu għax mexxejnih 'il quddiem.  (Interruzzjonijiet)  Skużi, imma issa jew ġejna biex niflu l-affarijiet sew jew inkella ejja nimxu, aqbdu u għamluh kollu kif inhu u spiċċa ma nitkellmu xejn!  Jiena naħseb għandna dritt inkunu nafu l-proċess kollu.  Verament li l-kuntratt huwa dan, imma l-kuntratt waslu għalih wara negozjati twal li saru fuq disa' snin sħaħ u jiena naf li kull min ipparteċipa fin-negozjati kellu biċċa xogħol iebsa, imma bl-ebda mod ma jfisser li għaliex kellna biċċa xogħol iebsa biex wasalna għal dan u ż-żewġ gvernijiet jew tlieta ħadmu biex naslu għal dan, wieħed ma jistaqsix għall-informazzjoni.  X'għandu x'jaqsam dan Ministru Dalli!  Naħseb li għandna dritt għall-informazzjoni!  Jiena kulma qed nitlob huwa li l-Ministru jelenka d-differenzi li hemm fid-development brief li approvat il-Planning Authority issa, liema dokument huwa anness ma' dan il-kuntratt, u d-development brief li kien inħareġ fl-1991.   Jien ma naħsibx li din l-informazzjoni  m'hijiex rilevanti għal dan il-proġett, anzi hija rilevanti ħafna.

 THE CHAIRMAN:  Ippermettuli nagħmel suġġeriment biex forsi nixmu fuqu dan il-punt.  Is-suġġeriment tiegħi huwa li jkun hemm highlight dokument li joħroġ, id-differenzi li joħroġu primarjament bejn il-pożizzjoni li kienet teżisti sa l-1998 u l-pożizzjoni li teżisti llum.

  ONOR. CHARLES BUHAGIAR:  Le, Mr Chairman, jien mhux għal dak qed nistaqsi.

 THE CHAIRMAN:  Ippermettili ftit Onorevoli.  Jekk qed nifhem tajjeb il-pożizzjoni għandha tkun hekk.  Il-fatt li sa l-1998 prattikament jidher li kienet stabbilita, kristalizzata ċerta pożizzjoni li fuqha kienet qed tinnegozja l-amministrazzjoni preċedenti, hija punto di partenza u allura żgur naħseb li jkun ta' interess u ta' rilevanza għad-diskussjoni li aħna għandna d-differenzi primarji li joħorġu ...  Fil-fatt naħseb li d-diskussjoni ta' dan il-Kumitat għandha tiffoka l-aktar fuq dawn id-differenzi, id-differenzi li jeżistu bejn il-kondizzjonijiet u s-sitwazzjoni li kienet teżisti fl-1998 u s-sitwazzjoni li tirriżulta llum.  Naħseb li hekk wieħed jista' jimxi.  Jiġifieri anke biex iż-żewġ naħat ikollhom ċari fejn huma dawn id-differenzi.  Anzi naħseb li d-diskussjoni tal-Kumitat fuq dan għandha tiffoka.  

  ONOR. FRANCIS ZAMMIT DIMECH:  Jiena dispost inġib dokument li jagħmel elenku dettaljat tal-pożizzjoni kif kienet issanata sa qabel Settembru 1998 u kif evolviet u kif qed nipproponuha llum.

  ONOR.  CHARLES BUHAGIAR:  Jiġifieri m'intix dispost li tagħmel elenku tad-differenzi kif maħruġa fid-development brief fl-1991 u dak li huwa approvat illum.  Din l-informazzjoni ma tixtieqx tagħtiha.  M'hijiex problema, xorta waħda nsibuha allavolja ma tridx tagħtihilna inti!  

  ONOR. FRANCIS ZAMMIT DIMECH:  Inkella l-alternattiva hija li nagħtu l-pożizzjoni kif kienet fl-1991, id-differenza bejn dik u l-1998 u mbagħad bejn l-1998 u l-1999.

  ONOR. CHARLES BUHAGIAR:  Tajjeb.

  THE CHAIRMAN:  Qed naqblu.  Mela issa ħalli ngħaddu għall-kuntratt.  Pero` qabel nibdew il-proċess li għandna quddiemna rrid infakkar f'dak li tgħid il-liġi.  Il-liġi tgħid li ladarba ssir riferenza ta' kuntratt lil dan il-Kumitat, il-Kumitat għandu jiltaqa' sa massimu ta' 15-il ġurnata minn meta tkun saret ir-riferenza, li fil-fatt din il-laqgħa għalhekk qed tissejjaħ, imbagħad għandna xahar żmien skond il-liġi biex nirrapportaw lill-Kamra.  Qed ngħid hekk for the record biex l-ewwelnett inkunu preċiżi li saret din ir-riferenza, li ltqajna fit-terminu ta' 15-il ġurnata u li issa għandna perijodu ta' żmien quddiemna li naħseb meta niġu biex naġġornaw din is-seduta rridu niddeċiedu fuq serje ta' laqgħat ħalli nkunu nistgħu anke kull wieħed minna jorganizza ruħu biex inkunu nistgħu naħdmu sewwa.

  Mela ħalli nibda bil-kuntratt u kont nissuġġerixxi li nimxu litteralment kif issuġġerejt fil-bidu tal-laqgħa, jiġifieri artiklu, artiklu bi spjegazzjoni tal-Ministru.  Nibda bl-introduzzjoni, jiġifieri l-parti sħiħa tal-kuntratt, sakemm naslu għal artiklu 1, paġna 1 u 2.  Hemm xi kummenti jew xi mistoqsijiet fuq l-ewwel faċċata tal-kuntratt? Hawnhekk għandna min qed jidher għal kull parti. 

  ONOR. CHARLES MANGION:  Minn min hija kostitwita l-MIDI?  Min huma l-azzjonisti?
 THE CHAIRMAN:  Naħseb l-istqarrija tagħti dik l-informazzjoni.

  ONOR. FRANCIS ZAMMIT DIMECH:  Fl-istqarrija li ftit ilu tqassmet kopja tagħha, jiena kont tajt ukoll il-breakdown ta' l-ishma tal-MIDI u vverifikajt ma' l-istess MIDI jekk kienx hemm tibdil mill-istqarrija sal-letter of committment, u nformawni li le.  

  ONOR. CHARLES MANGION:  Jiġifieri bejn l-istqarrija u llum baqgħu l-istess azzjonisti.

  THE CHAIRMAN:  Fil-fatt parti ta’ l-istqarrija tgħid hekk, u se nikkwota: 

"Nista' ngħid li mal-konsorzju MIDI - illum kompost minn Alf. Mizzi & Sons, Gasan Group u Hili Group (bi 15 fil-mija ta' l-ishma kull wieħed), Pater Holdings, Valletta Investment Bank u Middle Sea Valletta Life Assurance (b'10 fil-mija kull wieħed), Vassallo Builders, Polidano Bros, Devilhena u Jimmy Gatt (b'6 fil-mija kull weħed) u Pininfarina (b'sehem ta' wieħed fil-mija) - ... ".

  ONOR. CHARLES MANGION:  U għadhom l-istess?

  ONOR. FRANCIS ZAMMIT DIMECH:  Skond kif jien informat, iva.   

  THE CHAIRMAN:  Aktar mistoqsijiet, jekk jogħġobkom?  L-Onor. Brincat.

  ONOR. LEO BRINCAT:  B'riferenza għal item 1.3, fejn qed nitkellmu dwar id-dredged land  ...

  THE CHAIRMAN:  Article 1 għadna ma bdejnihx.

  ONOR. LEO BRINCAT:  Niġi għaliha aktar tard.

  ONOR. CHARLES BUHAGIAR:  Jiġifieri minn kif qed taqra inti Ministru, il-kompożizzjoni tal-MIDI hija prattikament kollha lokali, kollha Maltija.  

  ONOR. FRANCIS ZAMMIT DIMECH:  Hija 99% Maltija, bl-option dejjem, kif għamilna fil-każ tal-kuntratt tal-Kottonera, li jistgħu jsiru holding companies għal components differenti fejn il-MIDI jżommu 60% u  m'għandhomx ovvjament limitazzjoni rigward il-40% jekk jidħlux entitajiet jew investiment barrani jew le.

  THE CHAIRMAN:  Dak jidhirli li huwa kopert x'imkien ieħor fil-kuntratt.  L-Onor. Brincat.

  ONOR. LEO BRINCAT:  Fid-diskussjonijiet u n-negozjati li l-ministru kellu mal-MIDI, ingħata xi indikazzjonijiet konkreti jew tanġibbli ta' investiment prospettiv barrani fil-proġett?

  ONOR. FRANCIS ZAMMIT DIMECH:  Jiena fid-diskussjonijiet kollha li kelli mal-MIDI fl-ebda stadju ma nsistejt jew ippruvjat nimponi xi kundizzjoni - u lanqas ma rriżultali li l-gvern preċedenti għamel hekk f'sens almenu ta' kondizzjoni assoluta - li bilfors ikun hemm investiment barrani mal-bidu tal-kuntratt.  Qed nitkellmu fuq consortium magħmul minn negozji f'Malta jew ditti serji u magħrufa li anke qed juru impenn qawwi biex jagħmlu dan l-investiment u allura dan ma ħassejtx li kelli għalfejn nagħmlu. 

 F'diversi stadji l-consortium MIDI kien jgħid li qegħdin f'diskussjonijiet dwar possibbilta` ta' investiment fuq units partikolari u jiena ma tlabtx informazzjoni u allura ma nistax ngħid jekk hijiex konkreta jew le, pero` nifhem li naturalment il-consortium MIDI jkun f'pożizzjoni li jiftiehem ma' kull min ittratta wara li fil-fatt ikun hemm l-iffirmar tal-kuntratt.  Imbagħad hemm fejn jagħmlu deċiżjonijiet ta' dawk li jissejħu strategic partnerships jgħidu:  Irridu t-“tali” ditta magħna fuq il-lukanda, it-“tali” ditta magħna fuq casino, u t-“tali” ditta magħna fuq leisure areas.  Għandi għax nifhem -  naturalment din hija domanda ta' natura kummerċjali u jiena qatt ma tlabt informazzjoni ulterjuri - li dawn kellhom fil-fatt u għad għandhom diskussjonijiet ma' diversi investituri barranin li għandhom interess qawwi u li jkunu eventwalment ta' ġid biex ikompli jitkabbar il-proġett.

  THE CHAIRMAN: L-Onor. Buhagiar.

  ONOR. CHARLES BUHAGIAR:  Fl-aħħar parti ta' l-introduzzjoni tal-kuntratt  hawn miktub hekk:

"And whereas the Company has demonstrated that it has the finances available to carry out the said development which finances consist of banking facilities and Company shareholders' funds ....".

Dawn il-banking facilities u x-shareholders funds li għandha l-kumpannija, dawn l-evidence li wrew hija relatata mal-proġett kollu jew ma' l-ewwel fażi tal-proġett?  

  ONOR. FRANCIS ZAMMIT DIMECH:  L-evidenza li wrew f'dan l-istadju hi - fil-fatt tawna kopji tal-garanziji in kwestjoni - li aħna qed nitkellmu fuq financing inizjali ta' Lm33 miljun, li tikkonsisti fi Lm12-il miljun li se jkun provvdut direttament minn shareholder funds, li għandek parti minnhom diġa` ħarġu b'mod cash likwidu fl-equity tal-kumpannija, jiġifieri fl-istess shareholding tal-kumpannija, u għandek id-differenza ggarantita mill-banek lix-shareholders, jiġifieri x-shareholders iridu joħorġu d-differenza, pero` hemm ukoll il-garanzija bankarja fuq ix-shareholders li dawk il-flus ħerġin u li kopja tagħha għaddiet lill-gvern.

  Il-kumplament, jiġifieri l-Lm21 miljun, huma subscribed minn loans li se jingħataw ugwalment mill-Bank of Valletta u mill-HSBC, jiġifieri inti għandek hemmhekk Lm10.5 miljuni mill-HSBC u mill-Bank of Valletta.

  ONOR. CHARLES BUHAGIAR:  Jiġifieri dawn it-Lm33 miljun huma maħsubin biex jitlesta l-ewwel fażi tal-proġett ngħidu aħna.

  ONOR. FRANCIS ZAMMIT DIMECH:  It-Lm33 miljun ikopru almenu l-ewwel fażi.  Jekk ir-relazzjoni bejn l-investiment fejn iwassal u kemm il-fażi naturalment se jkopru fih, ma nistax nagħtik id-dettalji kollha jien, għas-sempliċi raġuni li jiena ma nkunx naf l-istimi dettaljati li għamlet il-MIDI kemm se tonfoq f'kull rokna tal-proġett.

  ONOR. CHARLES BUHAGIAR:  Safejn naf jien il-letter of intent li nħarġet lill-MIDI kienet titlob li l-MIDI tagħtik din l-informazzjoni.  Jekk tara l-letter of intent oriġinali ... 

  ONOR. FRANCIS ZAMMIT DIMECH:  Iva, il-letter of intent titlob hekk u l-informazzjoni tal-MIDI hija sottomessa anke bi projections imma naturalment huma projections li jkolli se mai nissottometti f'seduta oħra.

  ONOR. CHARLES BUHAGIAR:  Jiġifieri jeżistu l-projections?

  ONOR. FRANCIS ZAMMIT DIMECH:  Iva, jeżistu projections ukoll.  

  ONOR. CHARLES BUHAGIAR:  Jiena qiegħed naħseb pero` li l-MIDI li għamlet hija li ħadet ħsieb tiffinanzja parti mill-proġett, l-ewwel fażi, imbagħad bit-turnover tagħha stess tkompli tiffinanzja l-bqija tal-proġett.  U naħseb ir-raġuni għalfejn intalab il-perijodu ta' 20 sena kien appuntu għalhekk biex jekk ikun hemm xi slump fil-property market ikollhom ċans aktar biex ibigħu.  M’iniex qed ngħid xejn ħażin, jiġifieri qed ngħid kif naħseb li rraġunaw huma dawn.

  ONOR. FRANCIS ZAMMIT DIMECH:  Kont se ngħidlek li huwa business sens normali li japplika naħseb kull min jagħmel kumpannija.  

  ONOR. CHARLES BUHAGIAR:  Iva, imma jiġifieri hekk hu? 

  ONOR. FRANCIS ZAMMIT DIMECH:  Bla dubju għamlu phasing u bla dubju huma għandhom kalkolu dwar it-turnover li se jkollhom, pero` xorta r-rabta tagħhom mal-gvern li jsir il-proġett kollu m'hijiex b'xi mod marbuta - għax irrid ovvjament nagħmel din it-tweġiba wkoll ċara - li jagħmlu Manoel Island skond kemm ibigħu persentaġġ minn Tigne` jew le.  Jekk għall-argument għandhom projections finanzjarji u dawk li għal xi raġuni jew oħra ma jirnexxux, l-obbligu tagħhom mal-gvern li mbagħad jgħaddu għall-fażi li jmiss, huwa wieħed assolut u għandek obbligu mbagħad totali fil-perijodu totali tal-kuntratt li jekk il-proġett ma jkunx komplut, ikollhom ir-reċensjoni totali anke tal-kuntratt totali.  Jiġifieri aħna ħadna salvagwardji kbar li ma jiddependux mit-turnover tagħhom.  Naturalment kull kumpannija serja tagħmel projections ta' kemm se jkollha financing anke mit-turnover tal-proġett kif jimxi pero` l-obbligi mal-gvern m'humiex ibbażati fuq hekk, hemm il-phasing li huwa biss ibbażat fuq termini ta' żmien.

  ONOR. CHARLES BUHAGIAR:  Naħseb li għandkom allura programm tal-phasing kif se jsir tal-proġett fuq 20 sena? 

  ONOR. FRANCIS ZAMMIT DIMECH:  Il-programm hu parti mill-kuntratt.

  THE CHAIRMAN:  Dan qiegħed f’schedule 17.

  ONOR. CHARLES BUHAGIAR:  Hemm schedule li tgħid kemm se tieħu żmien kull parti, imma dawn  m’humiex marbutin ma' xulxin;  jekk tgħoddhom kollha jiġu xi 100 sena dawn.  Jiġifieri dawn hemm l-overlapping bejniethom.

  ONOR. FRANCIS ZAMMIT DIMECH:  Hemm l-overlapping bejniethom.  Aħna għandna indikazzjoni naturlament ta' kif se jimxu, pero` imbagħad għandhom huma l-flessibbilta`, jiġifieri huma per eżempju f'dak ir-rigward li qed tistaqsi issa dwaru, huma jistgħu jagħmlu jekk iridu żewġ fażijiet flimkien, hemm imbagħad il-massimu totali li huwa 20 sena.

  ONOR. CHARLES BUHAGIAR:  Imma Ministru, jiena naħseb li jeżisti programm spread over 20 years mill-bidu sa l-aħħar kif se jsir ix-xogħol bl-aktar mod pessimista għaliex jekk hu 20 sena bl-aktar mod pessimista, the maximum amount.  Jien  naħseb li jeżisti dan it-tip ta' programm?

  ONOR. FRANCIS ZAMMIT DIMECH:  Safejn naf jien, pero` ikolli nikkonferma, jeżisti u jeżisti fuq scenario ta' bejn tmienja u 10 snin.  

  ONOR. CHARLES BUHAGIAR:  U naħseb jeżisti wkoll allura programm simili għat-titjib infrastrutturali li jrid isir għaliex dawn jintrabtu flimkien min-naħa tal-gvern.

  ONOR. FRANCIS ZAMMIT DIMECH:  Hemm ir-rough projections li semmejna u li aktar kmieni jiena wegħedt li se nindika hawnhekk lista kemm l-estimi ta' dawk l-infrastructural improvements kif ukoll rough dates of works li jridu jsiru, pero` kif qed tindika tajjeb int, ikunu f'xi aspetti koordinati mal-consortium.

  ONOR. CHARLES BUHAGIAR:  Huwa possibbli li forsi tipprovdi lil dan il-kumitat bil-programm spread over 20 years ta' kif se jiġi phased jew kif qed jipproponu li jagħmlu phasing tal-proġett il-MIDI?  

  ONOR. FRANCIS ZAMMIT DIMECH:  Jekk l-informazzjoni qiegħda diġa` għand il-gvern ikun possibbli li nipprovdi, imma naħseb li fuq din irrid nivverifika ftit.
  ONOR. CHARLES BUHAGIAR:  Imma tgħidlix li l-gvern m'għandux programm ta' xogħlijiet!  

  ONOR. FRANCIS ZAMMIT DIMECH:  Il-gvern għandu l-programm tal-fażijiet li qegħdin scheduled preċiża fil-kuntratt u għandu t-terminu finali li jekk ma jkunux osservati jkollok ir-reċensjoni tal-kuntratt.

  ONOR. CHARLES BUHAGIAR:  Imma kif se tagħmel project management serju meta lanqas programm ta' xogħol m'għandek?

  ONOR. FRANCIS ZAMMIT DIMECH:  Mela l-gvern se jagħmlu x-xogħol?

  ONOR. JOHN DALLI:  Mr Chairman, mela l-gvern project manager fuq dan il-proġett?

  ONOR. CHARLES BUHAGIAR:  M'huwiex project manager il-gvern?  Allura kif se nkunu nafu ... ?

  ONOR. JOHN DALLI:  Skużi ftit, il-gvern li għandu jagħmel f'kuntratt bħal dawn, jagħmel milestones ta' fejn irid jintlaħaq sa ċertu żmien u dak huwa li jrid jiġi nkorporat fil-kuntratt u ċċekkjat eventwalment fid-deadlines li jintlaħqu minn żmien għal żmien imma żgur li l-gvern m'għandu l-ebda interess li jidħol b'xi mod fl-esekuzzjoni tal-kuntratt bir-responsabbiltajiet kollha li dan iġib miegħu u jassumi xi funzjoni ta' project manager fuq il-kuntratt!

  ONOR. CHARLES BUHAGIAR: Skużi ma fhimtx.  Jien li qiegħed ngħid hu li l-milestones li semmejt inti lanqas jeżistu fil-kuntratt.  Sibhomli fejn qegħdin!  M'għandniex milestones.  Li qed ngħid jien huwa li għandu jkun hemm dawk li int qed issejħilhom milestones, jiġifieri li f'ċertu żmien irid ikun sar ċertu xogħol.  Fil-kuntratt ma jeżistix dan, li għandek fil-kuntratt huwa li biex tirrestawra l-kappella għandek ħames snin, biex tibni blokk għandek sentejn, u jekk tgħoddhom kollha għandek perjodu twil ta' żmien ta' aktar minn 20 sena, kważi 100 sena.  (Interruzzjonijiet)  Imma  milestones irid ikun hemm u inti trid tgħid:  Isma', sa ħames snin iridu jagħmlu “dawn” ix-xogħlijiet, u sa 10 snin iridu jagħmlu “dawn” ix-xogħlijiet.  Huwa importanti li l-gvern ikun jaf dan għaliex inkella kif se jipprovdi s-servizzi nfrastrutturali jekk lanqas jaf ix-xogħlijiet li jridu jsiru u meta se jsiru?!

  THE CHAIRMAN:  Ippermettuli ftit.  Naħseb li qed ngħaġġlu.  Artiklu 8 jitkellem fuq development phasing and obligations.  Dan l-artiklu jagħmel riferenza għal diversi deadlines li jirriżultaw mix-schedules.  Artikli 8.1.1 u 8.1.2 jgħidu:

"8.1.1 Without prejudice to the time-limits set out in Schedule Twenty (20) to this Deed, development shall commence by not later than one (1) year from the date of issue of the Full Development Permit ... 

8.1.2 Without prejudice to the time-limits set out in Schedule Twenty (20) to this Deed ...".

Jien qed nistieden lill-Kumitat biex ma ngħaġġlux.  (Interruzzjonijiet)  Onor. Buhagiar, il-punt tiegħi huwa proprju dan.  Se niġu għal dak l-artiklu, hawn riferenza għal schedule 20 u jiena għandi diffikulta` wkoll fuq din ix-schedule 20 liema hi ...  (Interruzzjonijiet)  Għalhekk, dawn huma punti li se jkollna nidħlu fihom.  

  ONOR. FRANCIS ZAMMIT DIMECH:  M'hemmx problema, il-milestones qegħdin hemm, fejn għandna dettalji oltre l-kuntratt nagħtu  dawk id-dettalji.  

  THE CHAIRMAN:  Ejjew insegwu l-ordni tal-kuntratt għax dawn huma punti li se jkollna nwieġbu għalihom.  Il-mistoqsijiet se jqumu u t-tweġibiet iridu jkunu qegħdin hawnhekk ukoll.

  ONOR. CHARLES BUHAGIAR:  Mr Chairman, naħseb li wieħed irid jikkoreġi l-impressjoni ta' l-Onor. Dalli għaliex huwa qal:  Mela l-gvern se jidħol f'dan il-proġett?   L-element tal-project management min-naħa tal-gvern li jkun involut fih għaliex huwa fl-interess tal-gvern li jkun involut għaliex għandek anke d-dissoluzzjoni tal-kuntratt jekk ċerti fażijiet ma jitlestewx jew ma jitkomplewx jew inkella x-xogħol jaqa' lura, apparti wkoll mill-fatt li jrid jipprovdi ammonti ta' xogħol infrastrutturali u servizzi infrastrutturali.  Allura ċertament li l-interess tal-gvern fil-project management huwa inerenti anke mill-kuntratt.  

  THE CHAIRMAN:  L-Onor. Dalli.

  ONOR. JOHN DALLI:  Mr Chairman, naħseb hawnhekk forsi qegħdin nitfixklu daqsxejn u m'aħniex niftehmu fuq id-definizzjonijiet.  Għalija project management ma jfissirx li min għandu xi interess li l-affarijiet qed isiru sew, qed jara li qed isiru sew.  Project management għalija jfisser li inti tkun parti mill-implimentation team li tara, tkun qiegħed tagħmel timing u phasing, tgħid liema xogħol se jsir qabel, to the minutest detail.  Dak huwa project mangement għalija.   Għalhekk jiena għedt li l-gvern m'għandu qatt jidħol f'dak il-livell ta' dettall!  Imma naturalment jiena nassumi li amminitrattivament il-gvern ikun qiegħed jara x'qiegħed isir hemmhekk biex jikkonferma li l-affarijiet qegħdin isiru kif għandhom isiru.  

  THE CHAIRMAN:  Ippermettuli.  Ħalli nirrikapilutaw għaliex naħseb li fl-aħħar mill-aħħar qed ngħidu l-istess ħaġa.  Il-mistoqsija oriġinali ta' l-Onor. Buhagiar kienet jekk hemmx termini ta' żmien.  

  ONOR. CHARLES BUHAGIAR:  Hemm milestones li magħhom huma marbutin il-fażijiet sa meta jitlestew?

  THE CHAIRMAN:  Allura jien naħseb li dan il-punt irridu nittrattawh meta naslu għal artiklu 8.  Mela se nieħu l-parti ntroduttorja tal-kuntratt bħala approvat u ngħaddi għal artiklu 1 - grant of emphyteutical concession.  Dan l-artiklu se nikkonsidrawh kollu f’daqqa.  Il-Ministru Zammit Dimech jixtieq jagħmel xi spjegazzjoni?

  ONOR. FRANCIS ZAMMIT DIMECH:  L-artiklu 1 fit-totalita` tiegħu ovvjament huwa l-ispjega ta' l-art li qed tiġi trasferita.  F'kuntratti oħra, naturalment hawn riferenza aktar faċli jekk wieħed jara l-pjanti annessi.  Aħna disposti wkoll issa li jekk il-kumitat iħoss il-ħtieġa, nistgħu f'laqgħa sussegwenti nagħmlu l-pjanti esibiti fuq boards u jekk il-Kumitat ikun irid, ikun hemm anke spjega naturalment minn nies tekniċi.    

  THE CHAIRMAN:  L-Onor.  Brincat.

  ONOR. LEO BRINCAT:  Mr Chairman, għandi żewġ  mistoqsijiet żgħar, tekniċi; waħda tirrigwardja item 1.1.2, li titkellem dwar the airspace overlying the basement of the building known as The Admiralty Canteen.  Il-basement huwa excluded jew huwa included?

  ONOR. FRANCIS ZAMMIT DIMECH:  Il-basement m'huwiex inkluż.

  ONOR. LEO BRINCAT:  Hemm xi raġuni partikolari imma?

  ONOR. FRANCIS ZAMMIT DIMECH:  Dak huwa tad-dockyard.

  ONOR.  CHARLES BUHAGIAR:  Jiġifieri mhux se jitilquh id-dockyard se jżommuh huma hux hekk?

  ONOR. FRANCIS ZAMMIT DIMECH:  Se jibqa' tad-dockyard jiġifieri.

  ONOR. LEO BRINCAT:  Sur President, item 1.3, paragrafu 4, fejn qed jitkellem dwar id-dredged land.  F'item sussegwenti fi 3.1 qed jgħidlek li l-ground rent jiżdied wara 25 sena u mbagħad wara 50 sena.  Xtaqt inkun naf jekk il-ground rent applikabbli għal dredged land hux se jiġi revieved fl-istess mod kif indikat fi 3.1 jew ikunx reviewable.  

  THE CHAIRMAN:  Bil-permess tal-Kumitat insejħu lin-Nutar Vincent Miceli u lill-Perit John Sciberras jingħaqdu magħna madwar il-mejda. Ħalli nkunu korretti mal-proċedura.  Teknikament il-Ministru jew il-membri tal-Kumitat irid ikun qed jagħti l-ispjegazzjoni imma għall-konvenjenza tagħna se niddelegaw lil dawn l-uffiċjali.  

  Nutar Miceli tista' tgħidilna twieġeb din id-domanda dwar ir-reviżjoni taċ-ċens?

  IN-NUTAR VINCENT MICELI (Nutar fid-Dipartiment ta’ l-Artijiet):  Meta tiġi l-parti dredged u tiġi konvertita f'baħar, jonqos iċ-ċens minn fuqha u fl-istess kuntratt li nagħmlu diminuzzjoni taċ-ċens mill-kuntratt, ngħattu l-biċċa li tkun ġiet reclaimed u jiżdied iċ-ċens fuqha bl-istess kundizzjonijiet tal-konċessjoni.

  ONOR. CHARLES BUHAGIAR:  Jiġifieri dan il-kuntratt qed jagħti l-faċilita` lil MIDI li jibqa' bl-istess ċens, ipartat biċċa art eżistenti ma' biċċa art li m'hijiex eżistenti bħalissa, tiġi  reklamata.  

  IN-NUTAR VINCENT MICELI:  Kif inhu miktub il-kuntratt, meta parti mill-art tiġi dredged, li llum għandha ċ-ċens fuqha għaliex hija teżisti bħala art u tiġi konvertita f'baħar, billi l-baħar biex ma jibqax fi proprjeta` privata jerġa' jiġi pubbliku u mbagħad nagħmlu kuntratt biex titnaqqas mill-kuntratt taċ-ċens u meta tiġi l-parti reclaimed li m'hijiex inkluża fil-kuntratt bħala art, tiġi nkluża u mogħtija b'ċens li jkun jagħlaq fl-istess ġurnata tal-konċessjoni oriġinali.

  ONOR. CHARLES BUHAGIAR:  Jiġifieri l-art li se tiġi dredged hija fil-kuntratt imma l-art li se tiġi reklamata m'hijiex fil-kuntratt, iridu jsiru kuntratti oħrajn imbagħad.

  ONOR. JOHN DALLI:  Qed nifhem sew li b'dan il-metodu qed  jiġu rispettati żewġ prinċipji jew kunċetti bażikament.  L-ewwel wieħed huwa li l-baħar mhux se jingħata b’konċessjoni lil ħadd għaliex il-baħar jibqa' pubbliku u t-tieni huwa li jekk se jsiru xi konċessjonijiet wara d-data tal-kuntratt, pero' se jkunu mil-lat ta' termini ta' għeluq ta' drittijiet fuq dawk il-partijiet, se jkunu l-istess bħall-kuntratt oriġinali.  

  IL-PERIT JOHN SCIBERRAS (Director General, Land and Construction Division): U  se jkunu regolati b'kuntratt mill-ġdid.

  THE CHAIRMAN:  Iva, l-artiklu jgħid li fil-fatt trid tintbagħat ittra uffiċjali f'dan is-sens biex isir kuntratt speċifiku fuqha bl-istess kundizzjonijiet.  L-Onor. Mangion.

  ONOR. CHARLES MANGION:  Peress li hemm ċerti siti li huma arkeoloġiċi, jiġifieri huma diġa` definiti bħala siti storiċi, eċċ., ma taħsibx li jkun aħjar li dawn is-siti storiċi, anke għal raġunijiet ta' liġi kif ikunu koperti b'ċerta protezzjoni u b'ċerti konsiderazzjonijiet li joħorġu mil-liġi dawn ikunu identifikati fuq il-kuntratt, jiġifieri deskritti fuq il-kuntratt?  Peress li hawn dawn is-siti storiċi li jifformaw parti minn din il-proprjeta` u huma indentifikabbli liema huma, aktar bħala dettall dan, taħsibx li jkun aħjar li eventwalment dak li niddiskrivuh bħala property jinkludi wkoll dawn is-siti li huma klassifikati bħala siti storiċi għax uħud minnhom huma klassifikati bħala siti storiċi.  

  ONOR. FRANCIS ZAMMIT DIMECH:  Kollha jirrIvertu għand il-gvern safejn naf jien.

  IN-NUTAR VINCENT MICELI:  L-unika ħaġa fuq dan il-punt huwa li hemm indikazzjoni, hemm qisu poter fil-kuntratt mogħti li jista' jiġi demolit ċertu bini, esklużi ċerti bini li ma jistgħux jiġu demoliti, jiġifieri l-antiquities ġew protetti b'dak il-mod.

  ONOR. FRANCIS ZAMMIT DIMECH:  Is-siti storiċi l-aktar importanti kollha qed jirrevertu lura għand il-gvern.  

  ONOR. CHARLES MANGION: Mhux għal dak il-punt, l-aktar għal deskrizzjoni ta' proprjeta`, għaliex hawnhekk qed nitkellmu fuq art li hija żviluppabbli u tista' tiġi żviluppata.  Issa parti minnhom hemm siti li huma storiċi, identifikabbli u nafu liema huma.  Jiena qed nissuġġerixxi li meta qed niddiskrivu l-proprjeta` li se tiġi konċessa b'ċens, għal fini aktar ta' preċiżjoni ta' dettall, għandna ngħidu li dawn il-proprjetajiet - mingħalija hemm xi tmienja - huma siti storiċi.  Ħalli mbagħad tagħmel riferenza għalihom ovvjament aktar 'il quddiem kif għandhom jiġu lura għand il-gvern eċċ. eċċ.

  IL-PERIT JOSEPH SCIBERRAS:  Dawn is-siti huma identifikati fuq pjanta< liema pjanta se tkun tifforma parti mill-kuntratt.

   ONOR. CHARLES MANGION:  Waħda dawn iridu jiġu msemmijin li huma klassifikat bħala siti storiċi għax meta tgħid "sit storiku" għandek liġijiet speċifiċi li jagħmlu riferenza għalihom u jagħtuhom ċerta protezzjoni, minn dan l-aspett jiġifieri għal daqshekk, għalhekk jiġifieri d-definizzjoni tal-proprjeta`, jiġifieri trid tinebixxi li b'xi mod dan jiġi milqut anke aċċidentalment jew inkella demolit, eċċ., eċċ..  Minn dan l-aspett qed ngħid jien.

  IL-PERIT JOHN SCIBERRAS:  Biex ma jkunx hemm ekwivoċi ta' x'jikkonsisti sit storiku, peress li fid-deskrizzjoni inti se tgħid “il-fortizza li hemm f'Manoel Island”, ġie deċiż li dawn jidhru fuq pjanta biex inti qed turi eżattament l-estent ta' dik il-proprjeta` li inti qed nidentifika bħala l-fortizza ta' Manoel Island biex żgur ma jkunx hemm problema jekk din il-biċċa ċint hijiex parti mill-fortizza jew le.  U għalhekk ladarba l-pjanta hija parti mill-kuntratt, huma definiti grafikament.  Jiena naħseb aħjar milli huma definiti bil-kliem għax hekk żgur m'hemmx dubji.

  ONOR. CHARLES MANGION:  Jiġifieri d-dettall tal-pjanta li trid tagħmel riferenza għaliha li hija parti integrali mill-kuntratt ukoll u xi kultant anke llum qegħdin ngħidu li d-dokumenti annessi huma parti integrali mill-kuntratt għaliex inqalgħu ekwivoċi fuqhom u anke kwestjonijiet fil-qorti fuq dan, jiġifieri fuq il-pjanta hemm il-legend li tgħid li dik il-parti tas-sit coloured in yellow, in white or in blue, huma siti storiċi.  Hemm din il-legend fil-pjanti.  

  IN-NUTAR VINCENT MICELI:  M'hemmx dikjarazzjoni li tgħid li huma siti storiċi, huma  identifikati li huma siti li ma jistgħux jaqgħu.

  ONOR. CHARLES MANGION:  Allura ma nistgħux ngħidu li huma siti storiċi? Dan huwa sempliċement dettall imma jgħin anke vis-a-vis il-gvern għall-futur.

  THE CHAIRMAN: Ippermettuli ftit.  Mar-rapport hemm l-outline development permit li jagħmel riferenza wkoll għall-heritage studies report.  Biex inkun sinċier ma rajthomx pero` qiegħed nassumi - u naħseb li hija  a fair assumption - li dawk ir-rapporti jidħlu fid-dettall fuq dawn is-siti storiċi.

  ONOR. CARMELO MIFSUD BONNICI:  Iva, hemm kollox dettaljat.

  IL-PERIT JOHN SCIBERRAS:  In-Nutar qed jgħid li schedule 14 hemm ir-rapport fuq il-heritage buildings. 
  ONOR. CHARLES BUHAGIAR:  Għandi mistoqsija oħra simili, forsi qiegħda fl-outline development permit pero` m'iniex ċert.  Meta nitkellmu fuq dredged land, m'hemmx description aktar preċiża ta' x'inhija d-dredged land ħlief il-boundaries.  Tista' tiddreġġja fond ta' nofs metru, tista' tiddreġġja fond ta' metru, kollha dredged land tibqa'.  Imkien fid-dokumentazzjoni li għandna quddiemna - forsi l-Ministru jista' jirrispondini aħjar - m'għandna dettalji dwar din id-dredged land ħlief il-boundaries tagħha.  Fejn se jiġi dredged? X'fond se jiġi dredged?  
  ONOR. FRANCIS ZAMMIT DIMECH:  Dan il-punt ma jidhirlix li qatt qam.  

  ONOR. CHARLES BUHAGIAR:  Qed ngħid dan għaliex tagħmel differenza.  Jiena naħseb li l-proposta biex tiġi dredged dik l-art saret minħabba ċirkolazzjoni ta' baħar, biex il-baħar jiċċirkola aħjar.  Imma biex jiċċirkola aħjar il-baħar trid tassumi li d-dredging se jsir sa ċertu fond mhux tgħid "dredged land” u tieqaf hemm.  Per eżempju, jekk tagħmel dredging ta' nofs metru mhux biżżejjed, trid tagħmel dredging f'żewġ metri.  Jien qed nagħti eżempju għall-argument.  Pero`  ma naħsibx li hija speċifikata mkien il-fond tad-dredging li jrid isir hemmhekk.  

  ONOR. FRANCIS ZAMMIT DIMECH:  Aħna li enfasizzajna naturalment huwa l-prinċipju li fejn huwa dredged jirreverti għand il-gvern.  Issa kemm jagħmlu dredging naħseb li nistgħu almenu inħalluha f'idejhom.

  ONOR. CHARLES BUHAGIAR:  Le ma tistax.  Jiddependi kemm tagħmel dredging għaliex l-iskop jista' ma jintlaħaqx jekk ma tagħmilx dredging ta' fond biżżejjed.

  ONOR. FRANCIS ZAMMIT DIMECH:  Imma dak huwa aspett ta' planning semai mhux aspett li hemm bżonn nirregolaw mill-kuntratt ukoll.

  ONOR. CHARLES BUHAGIAR:  Il-punt tiegħi kien għax intom għamiltu rIferenza għall-outline development permit.  Ma naħsibx li hemm speċifikat lanqas fuq din.  

  ONOR. FRANCIS ZAMMIT DIMECH:  Imma mbagħad m'għandekx il-full permit 'il quddiem! 

  ONOR. CHARLES BUHAGIAR: Jiġifieri d-depth ta' dredging ma nistgħux għallinqas inniżlu għalfejn għandu jsir dan id-dredging, għalfejn huwa propost li jsir?

  THE CHAIRMAN:  Il-Perit Cassar, bil-permess tal-Kumitat.

  IL-PERIT VINCENT CASSAR (Director General, Works Division):  Hemm partijiet madwar Manoel Island fejn għandek differenza fil-livell tal-baħar minħabba f’dak il-bridge dejjaq li hemm u minħabba l-materjal li hemm fil-qiegħ li qed joħloq ċerti kurrenti.  Issa l-ewwelnett se titwessa' dik il-parti bejn il-main land u Manoel Island proprja 
jiġifieri hemmhekk se toħloq issa ċirkolazzjoni differenti u mill-wave studies li għad iridu jsiru tiddetermina mbagħad kemm se tagħmel dredging.  Jiġifieri fl-outline development permit m'hemmx imniżżel id-dredging imma hemm l-obbligu li jsir il-wave studies.  

  THE CHAIRMAN:  Mela nistgħu nikkonkludu artiklu 1 u neħduh bħala approvat.  Nixtieqkom for the record ukoll meta ngħid "neħduh bħala approvat" ifisser li jkunu approvati wkoll l-iskedi jew l-annexes li jkun hemm ma' l-artiklu.  Imbagħad fl-aħħar meta nkunu lestejna l-artikli kollha jien nerġa' nistaqsi jekk il-kuntratt kollu kemm hu fis-sħiħ tiegħu huwiex approvat. 

  Issa jekk tippermettuti nissuġġerixxi li nieqfu hawnhekk u nagħmlu ħames minuti  niskedaw il-laqgħat tagħna imbagħad naġġornaw. L-ewwel mistoqsija li xtaqt nistaqsi lill-Kumitat hija jekk humiex disposti li niltaqgħu anke meta l-Parlament mhux qed jiltaqa'.  (Interruzzjonijiet)  Hemm diffikulta` biex dan il-Kumitat jiltaqa' it-Tnejn filgħodu għax imbagħad ikollna l-Kabinett ukoll.  Dan ifisser li għandna l-alternattivi tat-Tlieta filgħodu jew it-Tlieta filgħaxija.   Mela l-laqgħa li jmiss issir nhar it-Tlieta, 30 ta’ Novembru, filgħaxija.  Nistgħu forsi niskedaw il-laqgħat għall-ġimgħa ta’ wara?  Nistgħu niltaqgħu t-Tnejn, 6 ta' Diċembru, 1999 u t-Tlieta 7 ta' Diċembru.  Jekk ħadd ma jsib diffikulta niltaqgħu fis-6.30 p.m. minflok fis-7.00 p.m.   Nirringrazzjakom.  

